Улсын Их Хурлын 2005 оны намрын ээлжит чуулганы 2006 оны 1 дүгээр сарын 25-ны өдөр /Лхагва гариг/-ийн хуралдаан 9 цаг 20 минутад эхлэв.


Хуралдааныг Улсын Их Хурлын дарга Ц.Нямдорж нээж, ирц, хэлэлцэх асуудлыг танилцуулав.  


Нэгдсэн хуралдаанд ирвэл зохих 76 гишүүнээс 70 гишүүн ирж, 92.1 хувийн ирцтэй байв. Үүнд:


Чөлөөтэй: А.Бакей, С.Оюун, К.Сайраан, З.Энхболд 


Өвчтэй: О.Энхсайхан


Тасалсан: Х.Баттулга 

Улсын Их Хурлын дарга Ц.Нямдорж Монгол Улсын Их Хурлын сонгуулийн тухай, Сонгуулийн төв байгууллагын тухай, Ард нийтийн санал асуулгын тухай хуульд өөрчлөлт оруулах тухай, МУ-ын Ерөнхийлөгчийн сонгуулийн хуульд өөрчлөлт оруулах тухай, Аймаг, нийслэл, сум, дүүргийн иргэдийн төлөөлөгчдийн хурлын сонгуулийн тухай хуульд өөрчлөлт оруулах тухай, Захиргааны хариуцлагын тухай хуульд нэмэлт оруулах тухай, Иргэний хэрэг шүүхэд хянан шийдвэрлэх тухай хуульд нэмэлт оруулах тухай, Эрүүгийн байцаан шийтгэх хуульд нэмэлт оруулах тухай, Засгийн газрын тухай хуульд нэмэлт оруулах тухай, Төрийн албаны тухай хуульд өөрчлөлт оруулах тухай, МУИХ-ын сонгуулийн тухай хуулийг дагаж мөрдөх журмын тухай, Аудитын тухай хуульд нэмэлт, өөрчлөлт оруулах тухай, Хөдөлмөр эрхлэлтийг дэмжих тухай хуульд нэмэлт, өөрчлөлт оруулах тухай хуулиудын эцсийн найруулгыг уншиж танилцуулав.

Эцсийн найруулгатай холбогдуулан санал хэлэх гишүүд байхгүй байв.

УИХ-ын гишүүд дээрх хууль, тогтоолуудын эцсийн найруулгыг 9 цаг 20 минутад сонсов.


Нэг.Монгол Улсын Ерөнхий сайдыг томилох тухай

Энэ асуудлыг хэлэлцэхэд УИХ-ын Тамгын газрын нэгдүгээр нарийн бичгийн дарга Ж.Нарантуяа, хуулийн ахлах зөвлөх Н.Цогтсайхан, Төрийн байгуулалтын байнгын хорооны референт Г.Чагнаадорж нар байлцав.


Монгол Улсын Ерөнхий сайдад нэр дэвшигчийн талаар Монгол Улсын Ерөнхийлөгч Н.Энхбаяр, Төрийн байгуулалтын байнгын хорооны дүгнэлтийг УИХ-ын гишүүн Д.Дондог нар  танилцуулав.


Танилцуулгатай холбогдуулан УИХ-ын гишүүн Э.Бат-Yүл, С.Ламбаа нарын асуусан асуултад нэр дэвшигч, УИХ-ын гишүүн М.Энхболд, УИХ-ын дарга Ц.Нямдорж нар хариулт өгөв.


Улсын Их Хурлын гишүүн А.Мурат, Л.Гүндалай, С.Ламбаа, Э.Бат-Yүл, Д.Батбаатар, Р.Гончигдорж, Л.Гансүх, М.Зоригт, Р.Амаржаргал, Д.Одбаяр, Н.Баяртсайхан нар санал хэлэв.

Ц.Нямдорж:
-Миеэгомбын Энхболдыг Монгол Улсын Ерөнхий сайдаар томилъё гэсэн саналыг дэмжье.

Зөвшөөрсөн 55

Татгалзсан 11

Бүгд 66

83.3 хувийн саналаар Миеэгомбын Энхболдыг Монгол Улсын Ерөнхий сайдаар томилох санал дэмжигдлээ.

Монгол Улсын Ерөнхий сайдыг томилох тухай УИХ-ын тогтоолыг батлая гэсэн саналыг дэмжье.

Зөвшөөрсөн 57

Татгалзсан 10

Бүгд 67

85.1 хувийн саналаар Ерөнхий сайдыг томилох тухай УИХ-ын тогтоолын төсөл батлагдлаа. 

 
УИХ-ын дарга Ц.Нямдорж Монгол Улсын Ерөнхий сайдыг томилох тухай УИХ-ын тогтоолын эцсийн найруулгыг уншиж танилцуулав.

Эцсийн найруулгатай холбогдуулан УИХ-ын гишүүдээс санал гарсангүй.


УИХ-ын гишүүд уг тогтоолын эцсийн найруулгыг сонсов.

 
Энэ асуудлыг 10 цаг 27 минутад хэлэлцэж дуусав.

 
Монгол Улсын Ерөнхий сайдаар томилогдсон Миеэгомбын Энхболд индэрт гарч үг хэлэв.


Хуралдаан 10.35-11.55 цагт завсарлав.


Хоёр.Санхүүгийн зохицуулах хорооны дарга, гишүүд, Санхүүгийн зохицуулах хорооны дэргэдэх Хяналтын зөвлөлийн дарга, гишүүдийг томилох тухай, Yнэт цаасны хорооны дарга, гишүүнээс чөлөөлөх тухай УИХ-ын тогтоолын төсөл


Энэ асуудлыг хэлэлцэхэд УИХ-ын Тамгын газрын хуулийн зөвлөх Г.Цэрэндулам, Эдийн засгийн байнгын хорооны референт Д.Отгон нар байлцав.


Уг асуудлын талаар Эдийн засгийн байнгын хорооны дүгнэлтийг УИХ-ын гишүүн Р.Буд танилцуулав.


Танилцуулгатай холбогдуулан УИХ-ын гишүүн С.Отгонбаяр, С.Ламбаа, Я.Санжмятав нарын асуусан асуултад нэр дэвшигч Д.Бадраа, УИХ-ын гишүүн Ц.Дамиран нар хариулт өгч, УИХ-ын гишүүн Р.Амаржаргал, Ж.Наранцацралт, Д.Одбаяр, Ц.Мөнх-Оргил нар санал хэлэв.


Санхүүгийн зохицуулах хорооны дарга, гишүүд, Санхүүгийн зохицуулах хорооны дэргэдэх Хяналтын зөвлөлийн дарга, гишүүдийг томилохоор хүн тус бүрээр санал хураалт явуулав.

Ц.Нямдорж:
-Дашдоржийн Бадрааг Санхүүгийн зохицуулах хорооны даргаар томилох саналыг дэмжье.

Зөвшөөрсөн 49

Татгалзсан 2

Бүгд 51

96.1 хувийн саналаар дэмжигдлээ. 

Бадрахын Шаравсамбууг Санхүүгийн зохицуулах хорооны орон тооны гишүүнээр томилох саналыг дэмжье.

Зөвшөөрсөн 49

Татгалзсан 2

Бүгд 51

96.1 хувийн саналаар дэмжигдлээ. 

Даш-Онолын Дүгэржавыг Санхүүгийн зохицуулах хорооны орон тооны гишүүнээр томилох саналыг дэмжье.

Зөвшөөрсөн 50

Татгалзсан 1

Бүгд 51

98.0 хувийн саналаар дэмжигдлээ. 

Наваансамдангийн Ганбямбыг Санхүүгийн зохицуулах хорооны орон тооны бус гишүүнээр томилох саналыг дэмжье.

Зөвшөөрсөн 50

Татгалзсан 1

Бүгд 51

98.0 хувийн саналаар дэмжигдлээ. 

Батаагийн Ганболдыг Санхүүгийн зохицуулах хорооны орон тооны бус гишүүнээр томилох саналыг дэмжье.

Зөвшөөрсөн 49

Татгалзсан 2

Бүгд 51

96.1 хувийн саналаар дэмжигдлээ. 

Бядрангийн Лхагвасүрэнг Санхүүгийн зохицуулах хорооны орон тооны бус гишүүнээр томилох саналыг дэмжье.

Зөвшөөрсөн 49

Татгалзсан 2

Бүгд 51

96.1 хувийн саналаар дэмжигдлээ. 

Доньдын Цэрэнжамцыг Санхүүгийн зохицуулах хорооны орон тооны бус гишүүнээр томилох саналыг дэмжье.

Зөвшөөрсөн 51

Татгалзсан 0

Бүгд 51

100.0 хувийн саналаар дэмжигдлээ. 

Хяналтын зөвлөлийн даргаар Рэгзээгийн Амарсайханыг томилох саналыг дэмжье.

Зөвшөөрсөн 49

Татгалзсан 2

Бүгд 51

96.1 хувийн саналаар дэмжигдлээ.

Отгонсүрэнгийн Батчулууныг Хяналтын зөвлөлийн гишүүнээр томилох саналыг дэмжье.

Зөвшөөрсөн 50

Татгалзсан 1

Бүгд 51

98.0 хувийн саналаар дэмжигдлээ.

Лувсандоржийн Дашдоржийг Хяналтын зөвлөлийн гишүүнээр томилох саналыг дэмжье.

Зөвшөөрсөн 49

Татгалзсан 2

Бүгд 51

96.1 хувийн саналаар дэмжигдлээ.

Лайлангийн Тунгалагийг Хяналтын зөвлөлийн гишүүнээр томилох саналыг дэмжье.

Зөвшөөрсөн 48

Татгалзсан 3

Бүгд 51

94.1 хувийн саналаар дэмжигдлээ.

Гаравдэмбэрэлийн Хэрлэнг Хяналтын зөвлөлийн гишүүнээр томилох саналыг дэмжье.

Зөвшөөрсөн 50

Татгалзсан 1

Бүгд 51

98.0 хувийн саналаар дэмжигдлээ.

Санхүүгийн зохицуулах хорооны дарга, гишүүд, Санхүүгийн зохицуулах хорооны дэргэдэх Хяналтын зөвлөлийн дарга, гишүүдийг томилох тухай УИХ-ын тогтоолын төслийг батлая.

Зөвшөөрсөн 51

Татгалзсан 0

Бүгд 51

100.0 хувийн саналаар тогтоол батлагдлаа. 

 
УИХ-ын дарга Ц.Нямдорж Санхүүгийн зохицуулах хорооны дарга, гишүүд, Санхүүгийн зохицуулах хорооны дэргэдэх Хяналтын зөвлөлийн дарга, гишүүдийг томилох тухай УИХ-ын тогтоолын эцсийн найруулгыг уншиж танилцуулав.

Эцсийн найруулгатай холбогдуулан УИХ-ын гишүүдээс санал гарсангүй.

УИХ-ын гишүүд уг тогтоолын эцсийн найруулгыг 12 цаг 30 минутад сонсов.

Санхүүгийн зохицуулах хорооны дарга, гишүүд, Санхүүгийн зохицуулах хорооны дэргэдэх Хяналтын зөвлөлийн дарга, гишүүд томилогдож байгаатай холбогдуулаад Yнэт цаасны хорооны дарга, гишүүдийг чөлөөлөх тухай УИХ-ын тогтоолын төслийг батлах саналыг дэмжье.

Зөвшөөрсөн 46

Татгалзсан 5

Бүгд 51

 
90.2 хувийн саналаар дэмжигдлээ.

УИХ-ын дарга Ц.Нямдорж Yнэт цаасны хорооны дарга, гишүүдийг чөлөөлөх тухай УИХ-ын тогтоолын эцсийн найруулгыг уншиж танилцуулав.

Эцсийн найруулгатай холбогдуулан УИХ-ын гишүүдээс санал гарсангүй.

УИХ-ын гишүүд уг тогтоолын эцсийн найруулгыг 12 цаг 32 минутад сонсов.


Энэ өдрийн хуралдаан 12 цаг 35 минутад өндөрлөв.


ТАНИЛЦСАН:


ТАМГЫН ГАЗРЫН ЕРӨНХИЙ


НАРИЙН БИЧГИЙН ДАРГА



Н.ЛУВСАНЖАВ


ТОВЧ ТЭМДЭГЛЭЛ ХӨТӨЛСӨН:



Хуралдааны нарийн


бичгийн дарга





Ц.НАРАНТУЯА

УЛСЫН ИХ ХУРЛЫН 2005 ОНЫ НАМРЫН ЭЭЛЖИТ

ЧУУЛГАНЫ 2006 ОНЫ 1 ДYГЭЭР САРЫН 25-НЫ ӨДӨР

/ЛХАГВА ГАРИГ/-ИЙН НЭГДСЭН ХУРАЛДААНЫ

ДЭЛГЭРЭНГҮЙ ТЭМДЭГЛЭЛ
Ц.Нямдорж:
-Хэдэн хуулийн редакц танилцуулж байя. Их Хурлын сонгуулийн тухай хуулийн редакц гишүүдэд тарсан. Энэ хуулийн төслийн талаар редакцийн саналтай гишүүн байгаа юу? 

УИХ-ын сонгуулийн хууль хүчингүй болсонд тооцох тухай хуулийн редакц тарсан энэ хоёр хуулийн талаар саналтай гишүүн байна уу? Байхгүй байна. Энэ хуулийн редакцийг сонслоо.

Сонгуулийн төв байгууллагын хуулийн редакцийг та бүхэнд тараасан. Энэ хуулийн төслийн талаар гишүүдэд санал байгаа юу? Байхгүй байна. Энэ хуулийн редакцийг сонслоо.

Энэ хуультай хамтатгаад Ард нийтийн санал асуулгын тухай хуульд өөрчлөлт оруулах тухай хуулийн редакц тараасан. Энэ төслийн талаар гишүүдэд санал байгаа юу? Байхгүй байна. Энэ хуулийн редакцийг сонслоо.

Монгол Улсын Ерөнхийлөгчийн сонгуулийн тухай хуульд өөрчлөлт оруулах тухай хуулийн редакц тарсан. Энэ талаар гишүүдэд санал байгаа юу? Байхгүй байна. Энэ хуулийн редакцийг сонслоо.

Аймаг, нийслэл, сум, дүүргийн иргэдийн төлөөлөгчдийн хурлын сонгуулийн тухай хуульд өөрчлөлт оруулах тухай хуулийн редакц байгаа, та бүхэнд тарсан. Энэ төслийн талаар гишүүдэд санал байгаа юу? Байхгүй байна. Энэ хуулийн редакцийг сонслоо.

Захиргааны хариуцлагын тухай хуульд өөрчлөлт оруулах тухай хуулийн редакц гишүүдэд тарсан. Энэ талаар гишүүдэд санал байгаа юу? Байхгүй байна. Энэ хуулийн редакцийг сонслоо.

Иргэний хэрэг шүүхэд хянан шийдвэрлэх тухай хуульд нэмэлт, өөрчлөлт оруулах тухай хуулийн редакц тарсан. Гишүүдэд санал байгаа юу? Байхгүй байна. Энэ хуулийн редакцийг сонслоо.

Эрүүгийн байцаан шийтгэх хуульд нэмэлт, өөрчлөлт оруулах тухай хуулийн редакц тарсан. Гишүүдэд санал байгаа юу? Байхгүй байна. Энэ хуулийн редакцийг сонслоо.

Засгийн газрын тухай хуульд нэмэлт, өөрчлөлт оруулах тухай хуулийн төсөл тарсан. Гишүүдэд санал байгаа юу? Байхгүй байна. Энэ хуулийн редакцийг сонслоо.

Төрийн албаны тухай хуульд нэмэлт, өөрчлөлт оруулах тухай хуулийн редакц тарсан. Энэ талаар гишүүдэд санал байгаа юу? Байхгүй байна. Энэ хуулийн редакцийг сонслоо.

Их Хурлын сонгуулийн тухай хуулийг дагаж мөрдөх журмын тухай хуулийн редакц тарсан. Энэ төслийн талаар гишүүдэд санал байгаа юу? Байхгүй байна. Энэ хуулийн редакцийг сонслоо.

УИХ-ын сонгуулийн хууль, түүнтэй холбогдуулан бусад хуулиудад өөрчлөлт оруулах хууль, Сонгуулийн төв байгууллагын тухай хуулиудын редакцийг бүхэлд нь сонсож дууслаа.

Аудитын тухай хуульд нэмэлт, өөрчлөлт оруулах тухай хуулийн редакц та бүхэнд тарсан. Энэ төслийн талаар гишүүдэд санал байгаа юу? Байхгүй байна. Энэ хуулийн редакцийг сонслоо.

Энэ төсөлтэй холбогдуулаад гишүүдэд мэдээлэл өгөх шаардлага байгаа. Найрлагатай холбогдуулаад. 4 дүгээр бүлэг нь хүчингүй болсон. Ингээд энэ бүлэг хүчингүй болсон учраас 3-аас 5 руу үсэрсэн нэг ийм байдал ажиглагдсан. 

Хоёрдугаарт, зүйлүүдийн хооронд хийдэл гарч ирсэн учраас тэр залруулгыг хийж нэг зүйл нэмэх гарцаагүй шаардлага байсан учраас тийм өөрчлөлтийг хийсэн шүү. Энийг гишүүдэд танилцуулъя. Ямар нэгэн зарчмын чанартай, агуулгын чанартай өөрчлөлт ороогүй гэдгийг хэлье. Сая миний ярьдаг зүйл бол төслийн 7-р зүйл болж өөрчлөн найруулагдсан гэдгийг танилцуулъя. 

Хөдөлмөр эрхлэлтийг дэмжих тухай хуульд нэмэлт, өөрчлөлт оруулах тухай хуулийн редакцийг та бүхэнд тараасан. Энэ хуулийн төслийн талаар гишүүдэд санал байгаа юу? Байхгүй байна. Энэ хуулийн редакцийг сонслоо.

Хөдөлмөрийн тухай хуульд нэмэлт, өөрчлөлт оруулах тухай хуулийн нэг заалт байгаа. Энэ талаар гишүүдэд санал байгаа юу? Байхгүй байна. Энэ хуулийн редакцийг сонслоо.

Энэ хэдэн хуулийн редакцийг сонслоо. Ёсчилно гэдгийг гишүүдэд мэдэгдье. Ардчилсан намын харьяалалтай гишүүд хуралд орж ирье. Энд Энхсайхан, Наранцацралт, Батхуяг, Сономпил гишүүд орж ирсэн байна. Ардчилсан намын бусад гишүүд хуралд орж ирье.

Гишүүдийн өглөөний амгаланг дахин айлтгаж байна. 1-р сарын 25-ны өдрийн хуралдаан нээснийг мэдэгдье. Өнөөдрийн чуулганаар хоёр асуудал хэлэлцэхээр төлөвлөж байна. Эхний асуудал Монгол Улсын Ерөнхий сайдыг томилох тухай асуудал. Хоёрдахь асуудал, Санхүүгийн зохицуулах хорооны дарга, гишүүд, санхүүгийн зохицуулах хорооны дэргэдэх хяналтын зөвлөлийн дарга гишүүдийг томилох тухай, Yнэт цаасны хорооны дарга гишүүдийг чөлөөлөх тухай ийм хоёр асуудал хэлэлцье гэж товлож байна. Хэлэлцэх асуудлын талаар саналтай гишүүн байна уу? байхгүй бол энэ хоёр асуудлыг хэлэлцэхээр тогтож байна. 

Хуралдаанд 46 гишүүн буюу 59.2 хувь нь оролцож байна. Ирц байгаа учраас хуралдаанаа эхлэе. Ингээд Ерөнхий сайдыг томилох тухай асуудлыг хэлэлцье. Одоо Монгол Улсын Ерөнхийлөгч Намбарын Энхбаяр Ерөнхий сайдыг томилуулах тухай саналыг танилцуулна.

Н.Энхбаяр:
-УИХ-ын дарга, эрхэм гишүүд ээ, та бүхний энэ өдрийн амар амгаланг айлтгая.

2006 оны 1-р сарын 11-ний өдөр Монгол Улсын Засгийн газрын 10 гишүүн огцрох тухайгаа мэдэгдэж 1-р сарын 13-ны өдөр УИХ бүрэн эрхийнхээ дагуу уг асуудлыг авч хэлэлцэж, Yндсэн хуулийн 43-р зүйлийн 2 дахь хэсэгт заасны дагуу Засгийн газрыг огцруулах шийдвэр гаргасан билээ. Нэгэнт УИХ ийм шийдвэр гаргасан учир шинэ Засгийн газрыг эмхлэн байгуулах шаардлага бий болсон. 

УИХ-ын 2004 оны сонгуулийн үр дүнд бий болсон нөхцөл байдал үндсэндээ хэвээр байгааг харгалзан төр засгийн үйл ажиллагааны завсардал, хийдэл үүсгэхгүй байх, нийгмийн тогтвортой байдлыг хангах нь нэн чухал гэж үзэж Ерөнхийлөгч миний бие УИХ-д суудал бүхий улс төрийн бүх намуудад түүний дотор хамгийн олон суудалтай МАХН, Ардчилсан намуудад хандан шинэ Засгийн газрын эмхлэн байгуулах асуудлаар санаачилга гарган цаг алдалгүй зөвшилцөхийг уриалсан билээ.

Уриалаад зогсохгүй энэ өдрүүдэд УИХ-д суудал бүхий МАХН, Ардчилсан нам, Эх орон нам, Иргэний зориг бүгд найрамдах нам, Бүгд найрамдах намын удирдлагуудыг тус тус урьж уулзан, улс төрийн намууд хоорондоо зөвшилцөх ажилд хариуцлагатай хандаж, шинэ Засгийн газар байгуулах асуудлаар идэвх санаачилга гарган ажиллахыг намуудын удирдлагуудад дахин санал болгож нийгмийг талцуулах буюу улс төржсөн байдлыг дэвэргэх биш, харин нийгмийн болон төрийн тогтвортой байдлыг хангахад бүх улс төрийн намууд зохих хариуцлага хүлээж хүчин зүтгэхийг зөвлөсөн болно.

Нөгөө талаар УИХ-д аль ч нам дангаараа олонхийг бүрдүүлэх боломжгүй байгаа өнөөгийн өвөрмөц нөхцөлд Ерөнхий сайдад нэр дэвшигчийг дэмжих олонхи, намууд зөвшилцсөний үр дүнд бүрдсэнийг магадлах нь Yндсэн хуулийн дагуу тавигдаж буй шаардлага байсан юм. 

УИХ Засгийн газрыг огцруулах шийдвэр гаргах үед шинэ Засгийн газрыг эмхлэн байгуулахтай холбогдсон зөвшилцлийн үйл явцад Ерөнхийлөгч миний бие Yндсэн хууль, Ерөнхийлөгчийн тухай хуулийг хатуу баримтлан ажилласнаа тэмдэглэж байна. 

УИХ-ын намрын чуулганы энэ удаагийн хуралдаанаар шинээр байгуулагдах Засгийн газрын Ерөнхий сайдыг томилох асуудлыг хэлэлцэж байгаатай холбогдуулан шинэ Засгийн газар юуны түрүүнд ядуурал, ажилгүйдлийг бууруулах, авилгалтай тэмцэх болон цалин, тэтгэврийг нэмэх зэрэг нийгмийн хамгааллын чиглэлээр хүн бүрт хүрч үр өгөөжөө өгсөн арга хэмжээ авах, улс орныхоо тогтвортой хөгжил, ард түмнийхээ сайн сайхан амьдралын төлөө оюун ухаан, хүч бололцоогоо уралдуулан, өмнөх Засгийн газрын сайн ажлыг нь залгамжлан, алдааг нь давтахгүйгээр илүү сайн ажиллаж ихийг хийж бүтээх ёстойг анхааруулж байна.

Нэг баг болж эрчимтэй ажиллавал улс орныхоо хөгжлийн төлөө их зүйлийг бүтээж болдогийг та бүхэн сайн мэднэ. Монгол Улсын Yндсэн хуулийн 33-р зүйлийн 1 дэх хэсгийн 2-т заасны дагуу УИХ-д хамгийн олон суудалтай МАХН шинэ Засгийн газрыг эмхлэн байгуулах зорилгоор УИХ-д суудал бүхий бусад намуудтай зөвшилцсөний үндсэн дээр Миеэгомбын Энхболдыг Монгол улсын Ерөнхий сайдаар томилуулахаар нэрийг нь дэвшүүлж, Монгол Улсын Ерөнхийлөгчид албан бичгээр өргөн мэдүүлсэн юм. Миний бие Монгол Улсын Ерөнхийлөгчийн хувьд Yндсэн хуулийн 33-р зүйлийн 1 дэх хэсгийн 2-т заасан бүрэн эрхийнхээ дагуу энэхүү зөвшилцлийг хүндэтгэн үзэж Миеэгомбын Энхболдыг Монгол Улсын Ерөнхий сайдаар томилох саналыг УИХ-д оруулж байна.

Миеэгомбын Энхболд нь 1964 оны 7-р сарын 19-нд Улаанбаатар хотод төрсөн. Эхнэр, 2 хүүхэдтэй.

Тэрээр 1982 онд нийслэлийн 10 жилийн 1-р дунд сургууль, 1987 онд МУИС-ийг төлөвлөгч, эдийн засагч мэргэжлээр тус тус суралцаж төгссөн. Эдийн засгийн ухааны магистр цолтой.

Миеэгомбын Энхболд 1987 оноос Улаанбаатар хотын АДХГЗ-ны харьяа Ахуйн үйлчилгээний удирдах газарт эдийн засагчаар ажлын гараагаа эхэлж, 1989 оноос НААYЯ-ны төлөвлөлт аж ахуйн механизмын хэлтэст мэргэжилтэн, 1991 оноос Улаанбаатар хотын АДХГЗ-ны харьяа Ахуйн үйлчилгээний хэлтсийн дарга, 1992 оноос Нийслэлийн Чингэлтэй дүүргийн Засаг даргын орлогч, 1996 оноос нийслэлийн Чингэлтэй дүүргийн ИТХТ-ийн дарга, 1997 оноос нийслэлийн МАХН-ын хорооны дарга, 1999-2005 онд Нийслэлийн Засаг дарга бөгөөд Улаанбаатар хотын захирагчаар 3 удаа томилогдон ажиллаж, 2005 оны 6-р сараас МАХН-ын дарга, 2005 оны 10-р сараас МУИХ-ын гишүүнээр тус тус сонгогдон ажиллаж байна.

Энхболд 1999 онд Алтан гадас одон, 2005 онд Хөдөлмөрийн гавьяаны улаан тугийн одонгоор тус тус шагнуулсан. 

Миеэгомбын Энхболдыг Монгол Улсын Ерөнхий сайдаар томилох асуудлыг хэлэлцэн шийдвэрлэхийг МУИХ-аас хүсье. Анхаарал тавьсанд баярлалаа.

Ц.Нямдорж:
-УИХ-ын хуралдааны дэгийн дагуу Төрийн байгуулалтын байнгын хорооны санал дүгнэлт гарсан. Дондог дарга танилцуулна.

Д.Дондог:
-Монгол Улсын Ерөнхийлөгч өө, УИХ-ын дарга, эрхэм гишүүд ээ,

Монгол Улсын Ерөнхийлөгч Монгол Улсын Yндсэн хуулийн 33-р зүйлийн 1 дэх хэсгийн 2-т заасан  журмын дагуу нэр дэвшүүлсэн Миеэгомбын Энхболдыг Монгол Улсын Ерөнхий сайдаар томилуулах саналыг 2006 оны 1-р сарын 24-ний өдөр УИХ-д өргөн мэдүүлсэн юм.

Монгол Улсын Ерөнхийлөгчөөс УИХ-д ирүүлсэн энэхүү саналыг Төрийн байгуулалтын байнгын хороо 2006 оны 1-р сарын 24-ний өдрийн хуралдаанаар хэлэлцээд дараахь санал дүгнэлтийг нэгдсэн хуралдаанд оруулж байна.

Монгол Улсын Ерөнхий сайдад нэр дэвшигч Миеэгомбын Энхболд нь 1987 онд МУИС-ийг эдийн засагч мэргэжлээр төгссөн, эдийн засгийн ухааны магистр, түүний төрийн байгууллагад ажиллаж байсан ажил амьдралын туршлагаас үзвэл 1987-1989 онд Улаанбаатар хотын АДХГЗ-ны харьяа Ахуйн үйлчилгээний удирдах газарт эдийн засагч, 1989-1991 онд НААYЯ-ны төлөвлөлт аж ахуйн механизмын хэлтэст мэргэжилтэн, 1991-1992 онд Улаанбаатар хотын АДХГЗ-ны харьяа Ахуйн үйлчилгээний хэлтсийн дарга, 1992-1996 онд Нийслэлийн Чингэлтэй дүүргийн Засаг даргын орлогч, 1996-1997 онд Нийслэлийн Чингэлтэй дүүргийн ИТХТ-ийн дарга, 1997-2000 онд нийслэлийн МАХН-ын хорооны дарга, 1999-2005 онд Нийслэлийн Засаг дарга бөгөөд Улаанбаатар хотын захирагч зэрэг төрийн хариуцлагатай алба хашиж байсан байна. 2005 оноос МАХН-ын даргаар ажиллаж байгаад 2005 онд УИХ-ын гишүүнээр сонгогдсон.

Төрийн албан тушаал эрхлэх мэдлэг боловсрол, өмнө эрхэлж байсан ажлын дадлага, туршлагыг нь харгалзан нэр дэвшүүлсэн Миеэгомбын Энхболдыг Монгол Улсын Ерөнхий сайдаар томилох Ерөнхийлөгчийн саналыг Төрийн байгуулалтын байнгын хорооны хуралдаанд оролцсон гишүүдийн олонхи нь дэмжсэн болно.

Эрхэм гишүүд ээ,

Тус байнгын хорооноос оруулж байгаа дүгнэлтийг хэлэлцэн шийдвэрлэж өгөхийг та бүхнээс хүсье. Анхаарал тавьсанд баярлалаа.

Ц.Нямдорж:
-Нэр дэвшигчээс асуулт асуух гишүүд нэрсээ өгье.

Э.Бат-Yүл:
-Монголын Ардчилсан намын үндэсний зөвлөлдөх хороо хуралдаад Монголын Ардчилсан нам шинээр эмхлэн байгуулах Засгийн газарт орохгүй сөрөг хүчин болно гэсэн ийм албан ёсны шийдвэр гаргасан. Гэтэл өнөөдөр би өглөө ирсэн. Манай намын нэр бүхий 15 гишүүн тэр намын дээд байгууллагын шийдвэрийг зөрчөөд Засгийн газарт орж болох тухай саналыг Ардчилсан намын дарга Гончигдорж болон өөрт чинь бичиг илгээлт, уриалга гаргасан байна. Энэ бол манай намын шийдвэрийг шууд зөрчиж байгаа ийм асуудал. 

Мэдээжийн хэрэг энэ ажлыг албан тушаалаа хадгалж үлдэхийн төлөө нэлээн их уйгагүй шаргуу гүйж байгаа Барилга, хот байгуулалтын сайд Батбаяр хийж байгаа л даа. Энэ ажлыг хийж байгаа юм. Энэ саналыг өөрөө юу гэдэг юм, хууль зөрчөөд хүлээж авахгүй биз дээ. Би энийг тодруулж асууж байна. Яагаад гэхээр хуулин дээр Засгийн газар байгуулах асуудал бол намуудын зөвшилцлөөр явагддаг. Тэрнээс хэсэг бусаг гишүүдийн зөвшилцлөөр явдаггүй. 

М.Энхболд:
-Яг одоо надад албан ёсоор Ардчилсан намын харьяалалтай УИХ-ын гишүүдээс саяны Бат-Yүл гишүүний ярьж байгаа шиг ийм гарын үсэг зурсан албан бичиг над дээр ирээгүй байна. Ер нь МАХН энэ сарын 11-нд Засгийн газар огцорсны дараа намынхаа бага хурлыг хуралдуулж, намын бага хурлаасаа УИХ-д суудалтай парламентын намуудад хандаж хамтарч шинэ Засгийн газрыг байгуулах шийдвэр гаргуулж, түүнийг намын удирдах зөвлөл хэлэлцээд, үндэсний эв нэгдлийн Засгийн газрыг байгуулах уриалгыг гаргаж, парламентад суудалтай намууд, парламентын гишүүдэд хандаж энэ Засгийн газрыг байгуулахад хамтарч ажиллаачээ гэсэн ийм уриалга хүсэлтийг гаргасан.

Бид өнөөдрийн байдлаар Yндсэн хуульд заагдсан тэр заалтын дагуу намуудын хүрээнд Засгийн газрыг байгуулах, тухайлбал, Ерөнхий сайдыг томилох энэ асуудал дээрээ зөвшилцөж, тохиролцсон гэж ойлгож байгаа. Гэхдээ Засгийн газар байгуулах үйл ажиллагаа цаашид үргэлжлээд явагдана. УИХ-ын гишүүд өөрсдөө Засгийн газраа байгуулах энэ асуудалд санаачилга гаргаж бидэнд хандаж асуудал тавибал бид түүнийг авч үзэхгүй байхын арга байхгүй гэж бодож байгаа.

С.Ламбаа:
-Хоёр асуулт байна. Өнөөдөр Монгол Улсын Ерөнхий сайдыг томилох гэж байна. Би хууль эрх зүйн үүднээсээ нэг юм асуух гэж байна. Жишээлбэл, МАХН Ард түмний намын даргад зөвшилцөл хийх бичиг өгч л дээ. Yндсэн хуулиар бол парламентад суудалтай намуудад аль олон суудалтай нам нь асуудал тавина гэсэн ийм Монгол Улсын Yндсэн хууль болон бусад хуулиуд дээр тов тодоор биччихсэн байгаа юм. Парламентад суудалтай нам гэж хүлээн зөвшөөрч байгаа юм байна гэж би ойлгож байна шүү дээ. Ард түмний намыг. Энэ хуулиндаа нийцэж байгаа юмуу?

Хэрвээ парламентад суудалгүй гэж үзэж байгаа юм бол Монгол Улсын Ерөнхий сайдыг томилоход Монголд байгаа 23 намаас санал авна гэсэн үг үү? Санал авч байж энийг хийнэ гэсэн үг үү? Би энэ асуултанд Монгол улсын Их Хурлын дарга хариулах байх гэж үзэж байна. Би хууль асууж байгаа учраас. Яагаад ийм зарчимгүй, хууль бус юм үйлдээд байгаа юм бэ? Би хуулийн хүрээнд юм асууж байна. Yнэхээр бид ийм бүдүүлэг замаар явах юм бол энэ парламент гэдэг чинь юу болох гээд байгаа юм бэ? парламентад суудалтай нам гэдгээ ч ойлгохоо байчихсан юмуу? олон удаа ярьж байгаа шүү дээ. Би ч гэсэн хурдхан шиг нэг нам байгуулаад парламентад суудалтай нам болоод үзэх нь. Ийм зарчимгүй юм руу явж байгаагаа юу гэж үзэж байгаа юм бэ?

Хоёрдугаарт, би бас л УИХ-ын даргад хандаж байна. Монгол Улсын Их Сургуулийн багш Тэмүүжин цэцэд өгчээ. Монгол Улсын Засгийн газрыг огцруулсан нь буруу гэж. Хууль зөрчсөн гэж. Би энэ дээр жишээлбэл, Монгол Улсын Ерөнхий сайд 10 Засгийн газрын гишүүн гарын үсэг зурсан учраас Монгол Улсын Засгийн газар огцорч байна гэж мэдэгдэл хийх ёстой юм байна л даа. Ер нь ч тийм. Би Наранцацралтын Засгийн газрыг огцорч байхыг санаж байна. Засгийн газрын гишүүд нь гарын үсэг зурчихаад Наранцацралт өөрөө УИХ-ын чуулган дээр мэдээллээ хийсэн. Энэ удаагийн Засгийн газрын огцруулах асуудлыг шадар сайд Улаан тавьсан л даа. Энэ ер нь Монгол Улсын хууль гэдэг чинь гууль болсныг харуулж байгаа хэрэг мөн үү? Биш үү? 

Монголын парламентад хууль гэж байна уу, байхгүй юу? парламент нь өөрөө хуулиа хүндэтгэж үзэхгүй юм бол ард түмэн чинь хууль дагаж мөрдөх хэрэг байгаа юмуу, үгүй юмуу?

Ц.Нямдорж:
-Маш тодорхой хариулт өгье, сүүлчийн асуултаас нь. УИХ-ын хуралдааны дэгд Ерөнхий сайд эсвэл Засгийн газрын гишүүдийн тэн хагасаас дээш нь огцрох өргөдлөө УИХ-д өргөн мэдүүлж болно гэсэн заалт байгаа. Яг тэрний дагуу тэр 10 сайд өргөдлөө гаргаж, дэгд заасны дагуу тэрнийг нь УИХ хэлэлцсэн. Энд хуулийн ямар нэгэн зөрчил байхгүй. Өөрөөр хэлбэл, Засгийн газрын гишүүд огцрох тухайгаа Ерөнхий сайдад өргөн мэдүүлнэ. Ерөнхий сайд УИХ-д өргөн мэдүүлэх эсэхийг хэлэлцэж оруулж ирнэ гэсэн заалт байхгүй.

Өргөдлөө гаргасан сайд нар нь өөрсдөө Их Хуралд өргөн мэдүүлнэ гээд заачихсан байгаа учраас тэрний дагуу явсан. Тэнд хуулийн ямар нэгэн зөрчил байхгүй. Ард түмний намын тухайд одоо мөрдөж байгаа хууль дээд шүүхийн тайлбараар парламентад суудалтай нам биш, 2004 оны сонгуулийн үр дүнгээр. Тэгэхдээ 2004 онд эвслийн бүрэлдэхүүнд багтаж Ардчилсан намын дэд дарга байсан Гүндалай гишүүн 2004 оны сонгуулийн дараа нам байгуулж, Дээд шүүхэд энэ нам бүртгүүлсэн нь бас пакт. Парламентад суудалтай нам гэж тооцох хууль зүйн үндэслэл байхгүй. Өөрөөр хэлбэл, жишээ нь Ерөнхийлөгчийн сонгууль ирэх жил явагдлаа гэхэд Гүндалай гишүүний намд /би ойлгуулахын тулд энийг ярьж байгаа юм шүү/ нэр дэвшүүлэх эрх байхгүй. 

Намуудын харилцааны асуудлын тухайд энэ бол МАХН бүх намуудад бас зарим гишүүдэд саналаа тавьсан юм байна лээ, Засгийн газар бүрдүүлэх асуудлаар. Энэ бол парламентын дотор яригдах асуудал биш. Намуудын улс төрийн харилцааны асуудал гэж ойлгогдож байгаа. Эцсийн дүнгээр нь ярих юм бол парламентад бүх асуудал яг хууль дүрмийнхээ дагуу хэлэлцэгдэж байгаа. Энд хууль зөрчсөн аливаа үйл хөдөлгөөн байхгүй, гараагүй. Гаргахгүй. Ингээд би Ламбаа гишүүний асуултанд хариуллаа.

Одоо дэгийн дагуу гишүүд саналаа хэлэх ёстой. Санал хэлэх гишүүд нэрсээ өгье.

А.Мурат:
-Монгол Улсын Ерөнхийлөгч улс төрийн намуудад удаа дараа энэ хэсэг хугацаанд зөвшилцөж ажиллахыг зөвлөж, сонгуулийн үр дүнг хүндэтгэж үзэх талаараа үндэсний эв нэгдлийн илэрхийлэхийн хувьд удаа дараа шаардлага хүргэж байсан, зөвлөж байсныг бас энд тэмдэглэж, бас талархах нь зүйтэй юм болов уу гэж бодож байна. 

Өнгөрсөн Засгийн газрын тэргүүн Элбэгдорж Ерөнхий сайдын томъёолсноор 2 жил өндөг бариад явсан, их эмзэг, өнгөрсөн Засгийн газрыг муу ажиллаагүй гэж хүмүүс ярьдаг. Yндсэндээ сайн ажилласан. Тэгэхдээ огцорсон үндсэн шалтгаануудын нэг нь харилцан итгэлцэл муутай ажилласан гэсэн нэг үндэслэл байсан юм. Дараагийн нэр дэвшигч Энхболд дарга маань үүнийг анхааралдаа авах ёстой гэж бодож байна. Харилцан итгэлцэлгүйгээр ажил урагшаа явахгүй нь. Өнөөдрийн парламентын энэ бүрэлдэхүүнээр тэр түүхий өндөг Энхболд даргын гар луу шилжих гээд байна шүү дээ. Түүхийгээр байлгах уу, эсвэл итгэл үнэмшлийг бий болгож, баттай болгож цаашдаа гартаа яаж ч базсан хагарахааргүй юм авч явах уу гэдгийг Энхболд дарга Ерөнхий сайд болох байх гэж найдаж байна. Авч явах болов уу гэж бодож байна.

Анхнаасаа эхлээд сая Бат-Yүл гишүүн ярьж байна. Манай хэсэг гишүүд Засгийн газарт сонгогчдын эрх ашгийг дээдэлж ажиллая гэсэн санаа илэрхийлсэн байна гэж ярьж байна. УИХ-ын гишүүд сонгогчдын эрх ашгийг бодож санал гаргахыг алиныг  тэр гэхэв. Гэхдээ үүнийг бүгдийг нь бодолцож тал талаас нь авч үзэж өнгөрсөн Засгийн газрын тэргүүний барьж байсан түүхий өндгийг болгосон өндөг болгоод сайхан чанга барьж яваасай гэж хүсч байна.

Э.Бат-Yүл:
-Ерөнхий сайдад нэр дэвшигч Энхболд МАХН-ын даргаар сонгогдоод удаагүй байгаа. Миний харж байгаагаар Энхболд улс төрийн нэн чухал хариуцлагатай өндөр албан тушаал дээр анх удаа нэр дэвшиж яваа байх гэж бодож байна. Улаанбаатар хотын захирагчийн асуудал бол нэлээд аж ахуйч шинжтэй асуудал байсан. Энхболд нэр дэвшигчид хандаж хэлмээр байна. 1990 оноос хойш шинээр бий болсон олон намын тогтолцоотой улс төрийн харилцаанд нэн ялангуяа түүхэн хариуцлага үүрсэн МАХН, Ардчилсан нам хоёр бие биенийхээ бүрэн эрхийг байнга хүндэтгэж явсан. Манай нам шийдвэр гарсан. Засгийн газарт оролцохгүй, сөрөг хүчин болно гэж. 

Энхболд нэр дэвшигчээс үнэхээр улс төрийн дэг маягийг өөрөө анхааралдаа авах ёстой, сая өөрийн чинь хэлж байгаа үг бол маш ноцтой их сэтгэл зовоосон үг хэлсэн. Нөгөө намын шийдвэр гаргасан бүрэн эрх рүү халдаж болохгүй шүү, энэ бол улс төрийн хувьд их буруу жишиг тогтоож байна. Нэн ялангуяа харамсалтай нь манай намын Их Хурлын гишүүд дотор өөрийгөө албан тушаалгүйгээр өөрөөр оршиж чадахгүй гэж ойлгодог хүмүүс их байгаа юм. Өөрийн чинь зарласан албан тушаалын тендерт оролцчих гээд байгаа юм, улс төрийн шийдвэрээ зөрчөөд. Ийм бүдүүлэг, бусдынхаа дотоод хэрэгт оролцсон, мэдээж хүн болсон хойно зарим нэг хүнд арчаагүй дутагдал байдаг, тэрүүгээр тоглосон улс төр хийж болохгүй шүү гэж би өөрт чинь хэлмээр байна. Бид бие биенийхээ дотоод хэрэгт орж яваагүй шүү, энийг нэгдүгээрт анхаармаар байна. Тэгэхгүй саяны хэлдэг үг чинь их ноцтой үг хэлсэн шүү.

Хоёрдугаарт, мэдээж хэрэг Yндсэн хуулиар Засгийн газрын гишүүдийг томилохдоо нэг бүрчлэн хэлэлцэнэ. Энд нэг бүрчлэн хэлэлцэх болно. Одоо манай улс төрийн амьдралд нэн ялангуяа төрийн дээд албан тушаалыг томилох явдалд хариуцлагагүй жишиг тогтсон. Бузар муухай жишиг тогтсон. Бүлэглэх, фракц болох, хор найруулах, гудамжинд цуглаан зохион байгуулж байгаад сайдын албан тушаал руу зүтгэдэг ийм байдал бий болсон. Энэ чинь төрийн албан тушаал. Энд чинь ажил хэргийг нь харна. Мэдлэг чадварыг нь харна ингэж асуудал ярьдаг. Тэгэхээр сая өөрийн чинь хэлж байгаа үг бол бас нэг талаас Ардчилсан намын дотоод хэрэгт халдах гээд байгаа төдийгүй төрийн дээд албан тушаалыг томилдог явдлын шалгуурын үнэ цэнийг байхгүй болгох гэж байна шүү.

Одоо хэдүүлээ ажил хөдөлмөр хийж чаддаг, мэдлэг чадвартай тэр хүмүүсээ сайдаар томилох хэрэгтэй. Тэрнээс хэн хор найруулсан, хэн урваж шарвасан, хэн фракц байгуулдаг, хэн хүч түрж дарамт үзүүлдэгийг нь бууж өгч аялдан дагалдаж төрийг томилдог явдлыг болиулах ёстой шүү. Ийм хоёр зүйлийг хэлэх ёстой гэж ойлгож байна. Тийм учраас өөрийнхөө асуултын хариу болгож хэлсэн манай намын дотоод хэрэгт оролцох гэж байгаа явдлаас татгалзахыг шаардаж байна. Өөрөөр хэлбэл, манай намаас савраа тат гэж хэлмээр байна.

Л.Гүндалай:
-Юуны түрүүнд Ламбаа гишүүний асуусан асуултад Ард түмний намынхаа талаар тайлбар тавих нь зөв гэж бодож байна. Ард түмний намтай МАХН-аас зөвшилцөх албан бичгийг өгсөн. Энэ бол Yндсэн хуулийн дагуу хийгдэж байгаа ажил хийж бодож байна. Yндсэн хуулийн 33-ын 1-ийн 2-т заасан байгаа. УИХ-д хамгийн олон суудал авсан нам бусад нам эвсэлтэй гэж байгаа шүү. Тэгэхээр тэнд бусад нам эвсэл гэдгийн дотор парламентад суудалтай гэж онцолж заагаагүй байгаа. За яахав парламентад суудалтай нам гэж ямар нэг байх талаар Дээд шүүхийн тайлбар байдаг. Тэрэнд Yндсэн хуулийн энэ заалтанд парламентад суудалтай нам гэж ойлгоно гэж яриад байгаа. Гэхдээ нарийн заасан заалт байхгүй. Намууд аль аль талаас нь өөрийнхөө дураар тайлбарлаад байх шиг байна. Ард түмний нам энийг ямар ч байсан манай нам парламентад суудалтай. Энэ парламентын 76 суудлын 1 дээр би ямар ч байсан сууж байна. Намын дарга нь байна гэдэг утгаараа бусад нам эвсэлтэй гэсэн тэр үгтэй эвсэж тохирч байгаа юм.

Тийм учраас гудамжинд байгаа намуудтай барьцах аргагүй юм. Гудамжинд байгаа намууд ядахдаа нэг гишүүн өөрсдөө урвуулж авдаг юмуу яадаг юм, шинэ сонгуулиар оруулж ирдэг юмуу тийм зүйл хийх хэрэгтэй байх. Намуудыг гудамжин байгаа, байхгүй гэж доромжлох хэрэггүй юм. Ямар ч байсан манай нам парламентад суудалтай нам. Ерөнхийлөгчийн сонгууль болон бүлэг байгуулахад тодорхой нэгэн хориг юмуу аль эсвэл тэрэнд хязгаарласан зүйл байгаа гэж ойлгох хэрэгтэй.

Гишүүн Энхболд Ерөнхий сайдаар томилогдчих байх. Хэрвээ та Ерөнхий сайд болох юм бол ялангуяа хүүхдийн мөнгийг нэмэгдүүлэх, 21-хэн тэрбум төгрөг нэмэхэд л хүүхэд болгонд 6000 төгрөг өгчих болчихоод байгаа юм шүү дээ. Уг нь. Тэрнийг та Эрдэнэтийн 100 тэрбум төгрөг, мөн улсын төсвөөс үлдчихээд байгаа 60 тэрбум төгрөгөөс бүх хүүхдэд бодохоор ч юмуу, ядахдаа одоо авч байгаа ядуу гэр бүлүүдэд нь 2 дахин нэмж, 6000 төгрөг сард өгөхөөр бодоход нэг их мөнгө орохгүй юм. Тэр мөнгө нь байгаа. Тэгэхээр хүүхдийн төлөө сэтгэл гаргаачээ гэж хүсэлт, санал тавимаар байна.

Түрүүнд би Байнгын хороон дээр өчигдөр хэлж байсан. Монгол орны баялаг. Монгол орны баялаг ашигт малтмалыг гадаадын хүмүүс хуулийн цоорхойгоор гэх юмуу, манай хуулийн муугаас болоод хуульдаа бид сайн өөрчлөлт хийж чадахгүйгээс болоод ухаад аваад гараад явж байна. Энийг ард түмний хишиг болгох тал дээр яаралтай, дорвитой, эрс арга хэмжээ авах шаардлагатай гэдэг ийм саналыг танд тавьж байна. 

Цаашилбал, Монгол Улсын эдийн засгийг хөгжүүлэхийн тулд Оюу толгой, Эрдэнэт үйлдвэрийн зэс дээр түшиглэсэн зэсийн эцсийн бүтээгдэхүүн гаргадаг ийм шинэ үйлдвэрийг Эрдэнэтийн зэсээс орж ирж байгаа ноогдол ашгийн их мөнгөөр ирэх жил ч гэсэн энэ мөнгө нэмэгдэх байх. Тэр хөрөнгө оруулалтанд оруулаачээ. Алийн болгон бид нар дандаа л хагас боловсруулсан бүтээгдэхүүн гаргаж байхав дээ. Ганц зэсээ ч гэсэн гайгүй боловсруулчих ийм Засгийн газар байгаасай гэж хүсч байгаагаа Ард түмний намын өмнөөс танд санал болгож байна.

Монгол Улсад эрс шинэтгэл хийх, тэр тусмаа эдийн засаг, нийгэм, улс төр, оюун санааны эрс шинэтгэл хийхгүй бол Монгол улс маань 15 жилд олсон амжилт байгаа боловч бас ухарсан, буруу гажсан зүйл их байна, энийг өөрчлөх, залруулах шаардлагатай байна. Мөн Монголд шударга ёсыг тогтоох шаардлагатай гэдэг дээр та бас санал нийлж байгаа байх. Өнөөдөр хууль хүн болгонд үйлчлэхээ больсон, баян тарган хүмүүс хуулийн дээгүүр гишгэдэг, ядуу хүмүүст хууль үйлчилдэг ийм болчихоод байгаа. Мөн шударга ёсыг тогтоох гэдэг дээр нийгмийн баялгийг шударгаар хуваах хэрэгтэй болж байна. 

Ард түмэн үгээгүй ядуу байж байдаг, гэтэл нэг хэсэг нь хууль бусаар их баяжиж байдаг. Энэ асуудлыг зогсоож чинээлэг дундаж давхаргыг бий болгох асуудлыг маш яаралтай хийх шаардлагатай. Мөн орон сууцаар хангах асуудал. Улаанбаатарын утаа, энэ болгон дээр таныг маш эрч хүчтэй, Ерөнхий сайдаар томилогдонгуутаа энэ дээр даруй түргэн ажиллаж өгөөчээ гэдэг ийм саналыг тавьж байна.

С.Ламбаа:
-Би Монголын улс төрийн амьдралын талаар үг хэлье гэж бодож байна. Монголын ард түмэн 2004 онд энэ парламентад алиныг нь ч олонхи болгоогүй ийм сонголтыг хийж өгсөн явдал үнэхээр монголын төлөө намууд ямар үүрэг хариуцлага хүлээх ёстой юм бэ гэдгийг ард түмэн маань биднийг энд авчраад суулгачихсан байж байгаа. Тэгэхээр бид бас өмнө нь Монгол улсын парламент ард түмнийхээ сонголтыг хүлээн зөвшөөрснийхөө үндсэн дээр Засгийн газрын мөрийн хөтөлбөр, 2006-2008 оныг хүртэл Yндсэн чиглэл гээд хэд хэдэн чухал баримт бичгүүдийг боловсруулаад батлаад гаргачихсан байгаа. Сонин хэвлэлээс харж байхад өнөөдөр бас л хуучин аргаараа, шинэ Засгийн газар байгуулагдаад шинэ мөрийн хөтөлбөр, шинэ юм хийх юм шиг тийм ч юм хийнэ, ийм ч юм хийнэ гээд сонин хэвлэлээр урьдчилаад зарлаад эхэллээ л дээ. 

Би нэг юманд эмзэглэж байна. Хэрвээ монголын парламент ард түмнийхээ сонголтыг хүлээснийхээ хувьд хуучин 2004 онд баталсан Засгийн газрын мөрийн хөтөлбөр, МАХН ийм юм хийх гэж байгаа, МАХН сонгуулийнхаа мөрийн хөтөлбөрт дэвшүүлсэн юмнуудаа л биелүүлнэ, өөр юм хийхгүй гэсэн ийм ойлголтоор асуудалд хандах юм бол Монголын парламентад өөрт нь асар том эмгэнэл авчирна. Монголын парламент өөрөө асар их том зөрчилд орно. Би нэг л юманд эмзэглэж байгаа юм. Засгийн газар огцорч болно. Шинэ Засгийн газар байгуулагдаж болно. Монголын парламент харин хамгийн тогтвортой байдалд ажиллах ёстой. Яагаад вэ гэхээр ард түмэн монголын парламентыг сонгосон. Монголын парламент өөрөө Засгийн газраа бүрдүүлж байгаа. Тийм учраас эцсийн эцэст парламентаас баталсан Засгийн газрын мөрийн хөтөлбөр ч гэдэг юмуу, баримт бичгүүдэд МАХН-ын сонгуулийн амлалт гэсэн байдлаар хандаж өөрчлөлт оруулах, тэгээд парламентыг дотор нь зөрчилд оруулах ийм байдал руу Энхболд даргаа битгий яваарай гэж би танаас хүсч байгаа юм.

Яагаад энийг хүсээд байгаа юм бэ? бид тогтвортой байдал гэдэг бол парламенттайгаа шууд холбоотой шүү. Засгийн газрыг хэд ч огцруулж болно. Ганцхан Монголын парламент ард түмний өмнө сонголтыг нь хүлээн зөвшөөрч ажиллах ёстой гэдэг утгаар би ингэж хэлж байгаа юм. Яагаад би энийг хэлээд байна вэ гэхээр жишээлбэл, сонин хэвлэл дээр амлачихсан юмнуудыг нь харахад их сонин. 2006 онд шинээр гэр бүл болсон хүнд 250.000 төгрөг өгнө гээд баталчихсан байхад, 500.000 төгрөг болгож болно гээд биччихсэн байгаа юм даа. Ийм байдлаар асуудалд хандаж эхлэх юм бол энэ Монголын парламент байнгын хорооноосоо эхлээд зөрчилд орж эхлэнэ. Бид ийм байдал руу явж болохгүй ээ.

Өнөөдөр хийх зүйл их байна.Наад зах нь хамгийн түрүүнд хийх ёстой зүйл бол 2006 оны төсөвт суугдаж чадаагүй, 46430 хүний асуудал байна, халамжийн тэтгэвэр, тэтгэмж, 8 төрлийн тэтгэмж авч байгаа 46.000 хүн байгаа. Ядарсан, зүдэрсэн, хөгжлийн бэрхшээлтэй иргэд голдуу. Тэр улсуудын мөнгийг харин хурдан нэмэх хэрэгтэй шүү. 5-7 мянган төгрөгөөр нэмэхгүйгээр болохгүй. Өнөөдөр 15450-хан төгрөг аваад явж байгаа. Энэ боломж нь цаана нь хөрөнгийн эх үүсвэр байж байгаа шүү дээ. 

Эцэст нь тантай холбоотой Ерөнхий сайд болох гэж байгаа энэ хүнтэй холбоотой асуудал хэвлэлээр их гардаг. Парламентын гишүүд ч цаашдаа анхаармаар. Монгол чинь ер нь интернет сүлжээгээр олон улсын юманд цацаж байгаа юм нь сайн юм гэж байдаггүй. Ерөөсөө монгол улс чинь адгийн орон болж хувирлаа шүү. Энэ байдалд манай Монголын парламент анхаарлаа хандуулахгүй бол сайн юм бүхэн нь далд, дандаа муу муухай бүхэн нь интернетээр гадна цацагддаг. Тэрнээс болж Монгол улсыг нэг л хачин улс байдаг юм байна гэсэн ойлголт газар авчээ. Энэнд өнөөдөр Засгийн газар шинээр байгуулагдах гэж орж ирж байгаа Ерөнхий сайд томилогдох энэ үед хэлж байгаа юм. Ийм байдлаар Монгол улс яаж 800 жилийн ой гэж хийх юм бэ? эндээ анхаарах хэрэгтэй. Энэндээ өөрчлөлт оруулмаар байна.

Эцэст нь Та нэр төртэй холбоотой асуудалдаа анхаарч ажиллаарай гэж хэлмээр байна.

Д.Батбаатар:
-Энхболд гишүүнд нэг зүйл хэлэх гэсэн юм. Засгийн газрыг бүрэлдэхүүнийг нь болж өгвөл энэ 7 хоногтоо багтаад хурдхан шиг бусад яамдынхаа сайд, яамдынхаа бүтцийг оруулаад сайд нараа Их Хурлаас хурдан томилуулаасай гэж хүсч байна. Засгийн газар бүрэлдүүлэх асуудалд миний хувьд болоод манай намын гишүүдийн хувьд ямар ч байсан ирц болоод асуудал байхгүй. Бид оролцоно. Ирцийг хүргээд тэр асуудал дээр эсрэг санал өгөх байсан ч гэсэн ирцийг хүргээд шинэ Засгийн газар бүрэлдэх асуудалд дэмжиж оролцоно. Тэгэхээр Засгийн газраа хурдан бүрэлдүүлэх асуудал дээр анхаарал тавьж энэ 7 хоногтоо багтааж оруулж ирээсэй гэдэг санал байна.

Өнгөрсөн Засгийн газрын хийж явсан ажил, Их Хурлаас батлагдсан Засгийн газрын мөрийн хөтөлбөрийг улам хэрэгжүүлж, улам тэрнийг гүйцээх, дуусгаагүй үлдээсэн ажлыг гүйцээх тал дээр нэлээн анхаарал тавиасай гэж бодож байна. Хэдийгээр давтагдсан ч гэсэн хүүхдийн мөнгө байгаа. Тэрнийг хүүхэд бүрт болгох талаас нь анхаарал хандуулаасай, Монголын үрсийг аль нэг байдлаар нь ялгадаг ялгаварыг авч орхиж, хүүхэд болгонд нь хүргэдэг. Тэрэн дээр нь анхаарал хандуулж шинэ Засгийн газар энийг оруулж ирэх байхаа гэж найдаж байна.

Мөн гадаадын хөрөнгө оруулалт болоод дотоодын үйлдвэрлэгч нар, дотоодын бизнес эрхлэгчдийн тогтвортой хөгжлийг хангах, энэ асуудал дээр эдийн засгийн тогтвортой байдлыг хангахад анхаарал хандуулж ажиллах байхаа гэж найдаж байна.

Засгийн газрын нэлээн сайн хийж санал болгож оруулж ирж байгаа ажил нь юу гэхээр боловсрол, эрүүл мэндийн чиглэлд ашигт малтмал болоод бусад эх үүсвэрээс бүрэлдсэн орлогыг зарцуулах, тэр чиглэлийг дэмжих ажлууд байсан. Энэ ажил дээр илүү сайн анхаарал тавиасай гэж бодож байна.

Р.Гончигдорж:
-Нэгдүгээрт, бид нар Засгийн газрыг огцруулах тухай УИХ шийдвэр гаргахдаа Yндсэн хуулийн заасан журмыг зөрчиж, энэ ажиллагааг зохион байгуулсныг буруушааж байгаа юм. Түрүүнд асуултанд ч гарлаа, үнэн хэрэг дээрээ 10 гишүүн огцрох өргөдлөө өгсөн асуудлыг хэлцэлгүйгээр шууд огцорсонд тооцож УИХ-ыг огцруулах тухай асуудлыг шууд хэлэлцэж шийдвэр гаргасан явдал бол Yндсэн хуулиа зөрчсөн зүйл гэж үзэж байгаа. 

Тийм учраас Засгийн газрыг Yндсэн хуулийн бус аргаар огцрууллаа гэдэг Ардчилсан намаас гаргаж байгаа дүгнэлтүүд үүнтэй холбоотой юм. Энэ талаар ч гэсэн өнөөдөр Монгол Улсын Yндсэн хуулийн цэцэд асуудал үүсгэгдэж, иргэд тэнд өргөдөл гомдлоо өгсөн байгаа. Тийм учраас гол нь Монгол Улсын Ерөнхийлөгч хуулийн хугацаандаа УИХ-д Ерөнхий сайдаар нэр дэвшүүлэх хүнээ оруулж ирлээ, гэхдээ УИХ энэ асуудлыг хэлэлцэхэд бас тодорхой хугацаа байсан. Энэ хугацаан дотор ялангуяа Yндсэн хуулийг зөрчсөн гэсэн энэ асуудлыг нягталж асуудлыг ярьсан бол зүйтэй байсан юм.

Одоо хэрэв Yндсэн хуулийн цэцээс үнэхээр 10 гишүүнийг үнэхээр огцруулах тухай асуудлаа шийдээд, дараа нь Yндсэн хуулийн дагуу нэгэнт огцорсон бол Засгийн газрыг огцорсонд тооцсугай гэдэг тэр горимоор яваагүйтэй холбогдож байгаа нэлээн ноцтой зүйлүүд байгаа юм гэдгийг нэгдүгээрт хэлье.

Хоёрдугаарт, Ардчилсан нам одоо байгуулагдах Засгийн газарт оролцохгүй сөрөг хүчин болж ажиллана гэсэн намын төлөөллийн дээд байгууллагын шийдвэр гарсан. Энэ шийдвэрийг гаргахдаа Ардчилсан нам өмнө нь МУИХ-аар баталсан Засгийн газрын мөрийн хөтөлбөрөөсөө татгалзаагүй, харин ч энэ мөрийн хөтөлбөрийг хэрэгжүүлэх илүү өргөн боломж бий болж байгаа учраас энэ бий болсон боломж дээр тулгуурлаж цаашаа улам эрчимтэй хэрэгжүүлэхэд УИХ-д байгаа Ардчилсан намын 28 гишүүнд тодорхой чиглэлүүд өгөгдсөн. Ийм байдлаар Ардчилсан нам өнөөдөр хяналттай, хүчтэй хяналттай, харилцан хяналттай, ийм цөөнх бүхий УИХ, Засгийн газрыг ажиллуулах нь зүйтэй гэж үзсэн юм.

Олон түмэн өнөөдөр төрийн албан хаагчдаас, ялангуяа төрийн өндөр дээд албан хаагчдаас чин шударга ажиллах, хээл хахууль авилгалаас ангид байж ажиллах ийм үйл явцыг эрчимтэй илрүүлж, түүнийг таслан зогсоохтой холбогдсон шаардлагыг хамгийн гол шаардлага болгож тавьж байгаа. Энэ эгшин өнөөдөр Ардчилсан намыг сөрөг хүчин болж ажиллаж, хяналттай Засгийн газрыг ажиллуулах даалгаврыг ард түмнээс авсан гэж үзэж байна. Энэ бол сонгогчдын сонголт гэж үзэж байна. Энэ чиглэлд хийх ажлууд дээр Ардчилсан намын энэ байр суурийг ямар нэг хүч давамгайлах, хүч түрий барих, эсвэл хууль тогтоомжийн дагуу гэдэг нэрийдлээр өөр өөр байр сууриудыг шинээр гаргаж ирж асуудлыг тавих юм бол Ардчилсан нам цаашаа дэмжих боломжгүй. Ардчилсан намд байгаа гишүүд хэдийгээр намын шууд шийдвэрт захирагдахгүй ч гэсэн мөн өөрсдийнхөө сонгогдсон тэр мандатынхаа дагуу ажиллах болно гэдгийг албан ёсоор хэлэх нь зүйтэй байхаа.

Нөгөө талаас өнөөдөр Монгол Улсын Засгийн газар сайн ажиллаж ирсний үр дүнд Монгол улсын төсөв /нийт төсвийг би ярьж байна/ өнөөдөр 80 млрд төгрөгийн орлоготой, зарлагаас давсан орлоготой гарч ирлээ. Мөн хуваарилагдаагүй хөрөнгө, ялангуяа Эрдэнэтээс хуваарилагдаагүй байгаа хөрөнгө 100 гаруй млрд төгрөгийн хэмжээнд байна. Нийтдээ Монгол улсын Элбэгдорж ерөнхий сайдаар толгойлуулсан Засгийн газар энэ байгуулагдах Засгийн газарт төсөвт хуваарилагдаагүй 200-гаад млрд төгрөгийн ийм сантай хүлээлгэж өгч байна. 

Тийм учраас өнөөдөр бид нар хүүхдийн мөнгөний асуудлыг, тэтгэвэр цалин хөлсний асуудлыг, орон сууцны асуудлыг, хөдөөгийн иргэдийг гэрэлтэй болгох асуудлуудыг шийдвэрлэх томоохон хэмжээний хуримтлалыг бий болсон учраас энэ хуримтлал дээр тулгуурлаж цаашаа явуулах ажлыг эрчимтэй хийхийг шаардаж ажиллах болно гэдгийг хэлмээр байна. Ингээд Их Хурлын даргаас хүсэхэд саяны ярьсан Yндсэн хуультай холбогдсон УИХ-ын Засгийн газрыг байгуулах, Засгийн газрыг огцруулахтай холбогдсон Yндсэн хуулийн горим алдагдсан эсэх тухай асуудлыг бас хянаж, түүнд хүлээцтэй хандах нь зүйтэй байхаа гэдгийг бас сануулж хэлмээр байна.

Л.Гансүх:
-МАХН бол Монголын төрд тодорхой үүрэг гүйцэтгэж байгаа, цаашид ч их юм хийх ийм том нам. Тэгэхээр энэ намын удирдлага байна, энэ намын шийдвэр байна гэдэг бол Монгол улсын иргэдийн, монгол улсын хөгжлийн төлөө тодорхой жинтэй шийдвэр байх ёстой юм. Гэтэл МАХН-ын удирдах зөвлөл, нөгөө намтайгаа хийсэн гэрээгээ дангаараа шийдвэр гаргаад Засгийн газрыг огцруулсан нь үнэхээр эмгэнэлтэй юм. Энэ намын удирдлагуудын өөрөөр хэлбэл энэ том намын удирдлага байна гэдэг бол зөвхөн намын асуудал биш улс орны эрх ашгийн асуудал тэргүүн эгнээнд бас байгаа гэдэг үүднээс төрөө байгуулаад Засгийн газраа байгуулаад явахдаа бусад намуудын мөрийн хөтөлбөрт оруулсан асуудлууд дээр нэлээн тийм улс орныхоо  эрх ашгийн үүднээс тэргүүн эгнээнд энийгээ тавьж хандаж яваарай гэж хүсмээр байна.

Яагаад гэвэл үнэхээр бид нар 2004 онд ард түмэн тэнцүү сонголт хийсэн. Энэ юу гэсэн үг вэ гэхээр бие биендээ хяналттай төр байгуулаад хамтарсан улс орныхоо төлөө шийдвэрээ гаргаад яв гэж өгсөн. Яагаад гэвэл нам болгон улс орны төлөө юмаа хийх ёстой гэж өөрсдийн зорилгоо тавьсан байдаг. Тийм учраас 2004 онд байгуулагдсан Засгийн газар бол хяналттай, нэг нам нь сайдыг нь авсан бол нөгөө нам нь дэд сайдыг нь авсан, энэ хоёр улс төрийн хүчин зөв юмны төлөө явбал хоёулаа хамтраад явах тийм хүчтэй боломж бүрдсэн. Буруу юмны төлөө явахаар бол бие биендээ хяналттай ийм нөхцөл бүрдчихсэн байсан. Нэгэнт МАХН-ын удирдах зөвлөлийн шийдвэрээр нэгэнт энэ тогтолцоо солигдож байгаа учраас Ардчилсан нам бол энэ хяналтыг ямар ч байсан сөрөг хүчний байр сууринаас хэрэгжүүлж явъя гэдэг шийдвэрээ гаргасан. 

Бид нар сөрөг хүчний байр сууринаас сүүдрийн Засгийн газрыг байгуулж та бүхэнтэй өөрөөр хэлбэл алдах онох юм байвал зөвлөгөө өгч, зөв юм байвал бас дэмжиж ажиллая гэсэн ийм байр суурин дээр шийдвэр гаргасан байгаа. Манай намд сүүдрийн Засгийн газар байгуулахад бүх бололцоог нь хангаж өгч, энэ Засгийн газраас гарч байгаа шийдвэр, гаргах гэж байгаа шийдвэрийн талаар мөн энэ Засгийн газрын үйл ажиллагааны талаарх бүх мэдээллийг нээлттэй, харилцан тэнцүү өгч хамтарч ажиллах нөхцөл бололцоог сайн гаргаж өгөөрэй гэж танаас хүсэх байна. Таны байгуулагдах Засгийн газарт амжилт хүсье.

М.Зоригт:
-МАХН зөвшилцлөө амжилттай хэрэгжүүлж өөрийн олонхийн Засгийн газрыг бүрдүүлэхээр болж байх шиг байна.Баяр хүргэе. Миний нэг сэтгэл хангалуун байгаа асуудал бол өнөөдөр амжилттай Засгийн газар бүрдэхээс гадна УИХ-ын бүтцэд парламентад 2000 оноос хойш анх удаагаа зохион байгуулалттай цөөнх бүрдэж байгаад би нэн баяртай байна. Өнөөдөр Монгол улсын төр төлөвших парламентын засаглал хөгжихөд цөөнхийн зохион байгуулалтыг бэхжүүлэх асуудал нэн чухал асуудал байсан. Бараг Засгийн газар байгуулахаасаа илүү цөөнхийг зохион байгуулах нь илүү. Өнөөдөр Иргэний зориг нам өнгөрсөн хугацаанд энийг л байгуулахын төлөө явсан, өнөөдрийн амжилт бидний саналыг УИХ-д бас олон суудалтай Ардчилсан нам хүлээж аваад хамтран ажиллахад бэлэн байгаад талархаж байгаа.

Ийм учраас өнөөдөр цөөнхийн зохион байгуулалттай хүчтэй нэгж бий болох нь байна. Эргээд манай намын гаргасан сүүдрийн Засгийн газар байгуулах саналыг Ардчилсан нам хүлээж авчихсан байгаа. Тэгэхээр мөн энэ Засгийн газар байгуулах хугацаанд сүүдрийн Засгийн газар байгуулагдах болно гэдгийг хэлье. 

Шинээр байгуулагдах Засгийн газрын тэргүүнээр нэр дэвшиж байгаа Энхболд гишүүнд хэлэхэд сүүдрийн Засгийн газар нь өөрөө таны толгойлох Засгийн газрын дайсан гэж битгий тооцоосой. Өнөөдөр шүүмжлэлтэй байх бол бас их ховор завшаан болчихоод байгаа шүү дээ. Өнгөрсөн хугацаанд хоёр том Засгийн газар ажилласан. Тэр Засгийн газруудын хийж бүтээсэн олон сайхан зүйл бий боловч ганц тал нь шүүмжлэгчгүй ажилласанд байсан. Шүүмжлэлгүй ажиллах нь өөрөө эрч сулардаг, өөрөө алддаг, өөрөө алдаа гаргах нөхцөл бүрэлддэг. Өнөөдрийн сүүдрийн Засгийн газар байгуулагдаж идэвхтэй үйл ажиллагаа явуулснаар өнөөдөр таны тэргүүлж ажиллах Засгийн газрын тогтвортой ажиллах, илүү чадамгай ажиллах, илүү олныг бүтээх тэр гол нөхцөл нь болох байхаа гэж би итгэж байгаа.

Мөн өчигдөр манай Иргэний зориг намын улс төрийн зөвлөл хуралдаж шийдвэр гаргасан. Өнөөдөр нэгэнт УИХ-аар эрх баригчдын Ерөнхий сайд тодрох нь байна. Yүнтэй холбогдуулж сүүдрийн Засгийн газрын Ерөнхий сайдыг бас нэр дэвшүүлэн шийдвэрлэх ёстой гэдэг саналаа өнөөдөр өглөө Ардчилсан нам болон УИХ дахь гишүүдэд өөрсдийн шийдвэрээ хүргүүлсэн байгаа. Сүүдрийн Засгийн газар нь сөрөг хүчний хүчтэй дуу хоолой болж, эрх баригчдын явуулж буй бодлого үйл ажиллагаанд нийт сонгогчдын эрх ашиг, ардчилал, шударга ёсны байр сууринаас шүүмжлэлтэй хандаж, хяналт тавьж, тууштай сөрөг байр суурьтай байх шаардлагыг үндэслэн сүүдрийн Засгийн газрын Ерөнхий сайдад УИХ-ын гишүүн Эрдэнийн Бат-Yүлийн нэрийг нэр дэвшүүлэн хэлэлцүүлэхээр Ардчилсан намд санал болгосугай гэсэн манай намын улс төрийн зөвлөлийн тогтоол байгаа.

Энийг бас энэ завшааныг ашиглаад Ардчилсан намынхаа гишүүдэд дуулгачихъя. Энэ завшааныг ашиглаад нийт ард иргэддээ болон Ардчилсан намын мянга мянган гишүүд, Иргэний зориг намын мянга мянган гишүүдэд бас уламжилж байна. 

Бас нэг зүйлийг хэлэхэд өнөөдөр МАХН-ын удирдлагууд өнөөдрийн сонин дээр бичсэн байна. Энэ Засгийн газарт ороогүйгээрээ Ардчилсан нам, Иргэний зориг нам хариуцлагаас зугатаж байна, сонгогчдынхоо өмнө хүлээсэн үүргээсээ зугатаж байна гэж тайлбарлаж байх шиг байна. Yгүй. Харин ч эсрэгээр өнөөдөр УИХ-д хүчтэй цөөнхийг бүрдүүлж ажиллахаар тохиролцсон Ардчилсан нам болон Иргэний зориг намын гишүүд чухамдаа энэ засаг төрийг илүү чадвартай, илүү олныг ард иргэдийнхээ төлөө хийгээсэй гэдгийн төлөө хяналттай төрийг бий болгож байгаа юм. Бид нар сөрөг хүчин, сүүдрийн Засгийн газар нь харин ч илүү хариуцлага бидэн дээр ноогдож байгаа гэж ойлгож байгаа. Yлдэж байгаа Их Хурлын чуулганы хугацаанд бид нар энэ төр засгийг ард иргэдийнхээ төлөө илүү олныг бүтээхийн төлөө хариуцлага үүрч ажиллаж байгаа шүү гэдгийг давтаад хэлчихье.

Р.Амаржаргал:
-Энхболдод хандаад 2, 3 санаа хэлэх гэсэн юм. Бодож явна биз дээ гэж хэлэх гэж байгаа юм. Одоо бол нэг зорилт маань тогтвортой Засгийн газар л байгуулж түүнийгээ ажиллуулах асуудал болоод байгаа шүү дээ. Тэгэхээр энэ тогтвортой Засгийн газрыг тодорхойлж байгаа гол гол хүчин зүйл нь юу юм бэ гэдэг дээр Энхболд дарга нэлээн ултай, суурьтай бодно биз дээ гэж хэлэх байна. Өмнөх Засгийн газрын гаргасан нэг том алдаа бол эцсийн дүндээ засаг төрөө байгуулахдаа албан тушаалын наймаа хийсэн, яг ний нуугүй хэлэхэд. Тэр нь явсаар явсаар байгаад Засгийн газар огцроход хүргэсэн шүү дээ. Энийг давтмааргүй байна, энэ дээрээс жаахан сургамж авмаар байна Энхболд даргаа.

Засгийн газрынхаа бүрэлдэхүүнд олон түмэн хүлээн зөвшөөрсөн, хүлээж авахуйц тийм хүмүүсийг оруулж ажиллуулах юм бол бас Засгийн газрын нэр хүнд өснө, тэр хэмжээгээрээ олны дэмжлэг ирнэ. Энийг бас бодож ажил төрлөө хийгээрэй гэдгийг бас хэлэх гэсэн юм.

Ер нь засгийг тогтвортой ажиллуулах асуудал бол юу юунаас чухал байгаа. Тэгэхгүй бол өнөөдөр томилогдож байдаг, маргааш нь унах тухай асуудал яригдаад байх юм бол эцсийн дүндээ үнэхээр нийгэм хохироод байгаа юм шүү дээ. Тийм учраас энэ тогтвортой байдлыг хангахын тулд МАХН ч гэсэн өөрөө нэлээн хариуцлагатай хандах ёстой байх. Намын даргын хувьд та энэ асуудалд нэлээн ач холбогдол өгөх ёстой байх. Ард түмний хийсэн сонголт байж байгаа. Квот нь тодорхой байгаа. Энэнтэй уялдаатайгаар бусад улс төрийн намуудтай хамтран ажиллах асуудал юу юунаас чухлаар тавигдах байхаа гэдгийг би хэлэх гэсэн юм.

Дараа нь нэг анхаарч ажиллах ёстой нэг том асуудал бол миний ойлгож байгаагаар шударга ёсны тухай асуудал байгаа. Өнөөдөр ард иргэд бухимдаад байна. Дургүйцлээ илэрхийлээд байна гээд янз янзаар яриад байгаа боловч үнэн хэрэг дээрээ хүмүүс юунд дургүйцээд юунд бухимдаад байна вэ гэхээр шударга ёс гэж юм байхгүй болчихоод байна. Мөнгөтэй хүнд үйлчилдэг нэг хууль, албан тушаалтай, эрх мэдэлтэй хүнд үйлчилдэг нэг хууль, ар өврийн хаалгатай хүнд үйлчилдэг нэг хууль, ард иргэдэд үйлчилдэг хууль гэж шал ондоо болчихоод байгаа учраас хүмүүс бухимдаад байгаа юм шүү дээ. Энийг нэлээн бодоорой гэж хэлэх гэсэн юм. Энэ дээр нэлээн эргэлт гаргахгүй бол үнэнийг хэлэхэд цаашаагаа урагшаа явахад хэцүү болоод байна. Тийм учраас шинэ Засгийн газар энэ дээр онцгой анхаарч ажиллах ёстой байхаа гэж хэлэх гэсэн юм.

Дараагийн нэг асуудал бол гүйцэтгэлийн хариуцлагын асуудал. Манайд чинь хариуцлага хүлээдэг хүн байхгүй болчихсон. Гүйцэтгэлийг хэрэгжүүлдэг албан тушаалтнууд байхгүй болчихсон. Толгойных нь өвчин юу юм бэ гэхээр яаж албан тушаал дээрээ байхав, албан тушаал дээрээ байж байгаа энэ хугацаандаа яаж болж өгвөл ахиухан шиг юм хүртэх вэ гэсэн ийм л бодолтой хүмүүс ний нуугүй хэлэхэд болчихоод байна шүү дээ. Тэгэхээр гүйцэтгэл гэж юм юу юунаас чухал байгаа юм. Хариуцлага тооцдог механизм энэ дээр юу юунаас чухал. Хэрвээ сургуулийн байр хөлдөж байгаа бол тэнд эзэн байж л байгаа. Хэрвээ хүүхэд суух ширээ байхгүй, сандал байхгүй байгаа бол тэнд хариуцлага тооцож л байх ёстой. Юмыг голоод хэрэггүй. Заавал том юм гээд байхгүй. Сургууль дээр, цэцэрлэг дээр, доороос нь эхлүүлээд хариуцлагын тогтолцоог бүрдүүлэх асуудал дээр шинэ Засгийн газар, шинэ Ерөнхий сайд нэлээн анхаарч ажиллаарай гэж хэлэх гэсэн юм. Ийм 3 зүйлийг л өөрт чинь анхааруулж хэлэх гэсэн юм.

Д.Одбаяр:
-Сургамжтай, ойрын жилүүддээ ер нь цаашдаа бодож явахаар, мартаж болохооргүй ийм үйл явдлууд болж өнгөрч байна. Монгол Улсын Yндсэн хуулийн дагуу Монгол Улсын Ерөнхий сайдад нэр дэвшүүлэх Yндсэн хуулийн үүрэгтэй субъектүүд Монгол Улсын Ерөнхийлөгч, улс төрийн намуудын удирдлагууд Yндсэн хуулиар олгогдсон цаг хугацааны боломжийг бүрэн дүүрэн ашиглаж, Монгол Улсын Ерөнхий сайдад нэр дэвшигчийг оруулж ирж байна гэж ойлгож байна.

Асуудлыг нэлээн нухацтай авч хэлэлцэж зөвшилцөөний хуулийн дагуу хийсэн байна гэдэг нь ойлгогдож байна. Цаашдаа бид нар яах вэ гэдэг асуудал өнөөдөр их чухал. Ер нь яагаад энэ асуудал сургамжтай, сургамж үлдээж байна вэ гэвэл анхнаасаа энд нэг зүйлийг эргэж ярих ёстой. Анхнаасаа 2004 оны сонгуульд оролцсон Эх орон-Ардчилал эвсэл задарсантай холбоотой гэдгийг энд заавал дахин ярихаас өөр аргагүй байдалд орж байна. МАХН цаашид Монголын төрийг тогтвортой байлгах, Монгол орны эрх ашиг, ард түмний сайн сайхны төлөө хүлээсэн үүрэг хариуцлагаа ухамсарлаж асуудалд хандаж байгаа гэж ойлгож байгаа.

Эх орон-Ардчилал эвсэл задарснаар тухайн эвсэлд харьяалагдаж байсан гишүүд Yндсэн хууль болон УИХ-ын тухай хуулийн дагуу тайлбарлах юм бол үйл ажиллагаа нь дуусгавар болсон Эх орон-Ардчилал эвсэлд харьяалагдаж байсан гишүүд гэсэн ийм тодорхойлолттой, ийм статустай байгаа. Тийм учраас парламентын намуудын асуудал энд байхгүй. Цаашид монголын төрийг тогтвортой байлгах, энэ улс орны эрх ашгийн төлөө ажиллая гэж үзэж байгаа бие даасан статустай байгаа, бүлэгт харьяалагдаж байсан, эвсэлд харьяалагдаж байсан гишүүдийн зүгээс гарч байгаа саналыг Yндсэн хуулийн хүрээнд болон УИХ-ын тухай хуулийн хүрээнд МАХН авч хэлэлцэх эрх зүйн боломж байгаа. Өөрөөр хэлбэл өнөөдөр яг парламентад суудалтай нам гэх юм бол МАХН, БНН хоёр байгаа. Тухайн сонгуулийн үр дүнгээр. Тийм учраас зарим гишүүдийн эх оронч санаачилга авч хэлэлцэгдэх боломжтой шүү.

Хоёрдугаарт, нам доторх ажлаа намдаа хийх ёстой. Нам доторх хариуцлагаа нам намдаа барих ёстой. Тийм учраас МАХН Ардчилсан намын дотоод хэрэгт оролцоод байгаа зүйл байхгүй гэж ойлгож байгаа. Ийм боломж бас хуулийн хүрээнд байхгүй. 

Гуравдугаарт, шинээр байгуулагдах Засгийн газрын хувьд өмнөх сургамжийг маш сайн бодож хуулийн дагуу, ил тод, шударга, цаг хугацааны бүх боломжийг ашиглаж үр дүнтэй сайн ажиллах байхаа гэдэгт би найдаж байна.

Н.Баяртсайхан:
-УИХ-аар Ерөнхий сайдыг томилох асуудлыг хэлэлцэж байгаа одоогийн цаг үе бол бас амаргүй хэцүү цаг үе байна. Тэгэхээр манай нийгэмд хүлээлт их байна. Шинэ Засгийн газар гарч ирж эрчтэй ажиллах байх, зоригтой ажиллах байх. Нийгмийн томоохон асуудлуудыг шийдэх байх. Ард олны аж амьдрал дээшлэх байх гэсэн хүлээлт их байна. Тэгэхээр энэ нийгмийн хүлээлтийг мэдэрч үйл ажиллагаагаа шуурхай зохион байгуулах. Нийгмийн тулгамдсан олон асуудлуудыг шийдвэрлэх шаардлага байна гэж үзэж байгаа юм.

Төр нийгмийн тогтвортой байдлыг хангах явдал бол өнөөдрийн маш чухал зорилт болж хувирлаа. Одоогийн төр нийгмийн байдлыг харж гадаад, дотоодын хөрөнгө оруулагчид үйл ажиллагаагаа зогсоосон, харзнасан, хүлээзнэсэн ийм байдал үүсээд байгаа. Тэгэхээр энэ тогтвортой байдлыг хангах явдал манай Монгол орны цаашдын хөгжлийн нэг том чухал хүчин зүйл болох ёстой гэдгийг би Их Хурал, Засгийн газар аль аль талдаа анхаарч ажиллах явдал чухал байна.

Хэрвээ тогтворгүй байдал үүсэх юм бол тэр тогтворгүй байдлаас үүсэх өр төлөөс бол маш их мөнгө хөрөнгө шаардах болно. Тийм учраас энэ тогтвортой байдлыг бий болгохын төлөө өнөөдөр өөртөө байгаа санхүүгийн хөрөнгө нөөц бололцоо юу байдаг юм, энэ бүгдийгээ дайчлан ашиглах, тэгээд энэ нийгмийн томоохон асуудлуудыг шийдвэрлэх талаар зоригтой ажиллах явдал чухал байна гэдгийг би хэлэх гэсэн юм. 

Өнөөдөр зарим хүмүүс ярьж байна. Түрүүчийн Засгийн газар маш сайн ажилласан учраас төсвийн тэнцэл 80 гаруй тэрбум төгрөгийн ашигтай гарлаа гэж. Эдийн засгийн шинжлэх ухааны нэг сургааль, онол байдаг юм. Тэр юу вэ гэвэл өнөөдөр авч хэрэгжүүлсэн эдийн засгийн бодлогын үр дүн дор хаяж 2 жилээс цаашаа гардаг гэж. Би юу гэж хэлэх гэж байна вэ гэвэл өнөөдрийн эдийн засагт гарч байгаа нааштай үзэгдэл бол 2000-2004 онд ажиллаж байсан УИХ, Засгийн газраас авч хэрэгжүүлсэн бодлогын үр дүн өнөөдөр тодорхой илэрч байна гэж хэлэх хэрэгтэй. Тэр үед юу хийсэн юм бэ? эдийн засаг, санхүүгийн тодорхой шинэчлэлүүдийг бид хийж чадсан.

Төсвийн байгууллагын удирдлага санхүүжилтийн шинэ тогтолцоо, төрийн сангийн нэгдсэн дансны тогтолцоо, нягтлан бодох бүртгэлийн олон улсын стандартад шилжсэн. Аудитын шинэ тогтолцоо. Нэрлэх юм бол зөндөө юм байж байгаа. Тэгвэл өнгөрсөн 1 жил хагасын хугацаанд энэ Их Хурлаас эдийн засгийн шинэчлэлийн юу хийсэн юм бэ? бид нар өөрсдөөсөө асууя, юу хийсэн юм бэ? татварын хууль гэж хачин юм оруулж ирсэн. Түүнийг нь хэлэлцэж янзлах гэж бид үнэндээ үйлээ үзэж л байгаа. Өөр юу нэрлэж болох вэ? би сайн санахгүй л байна.

Нөгөө талаар 80 гаруй тэрбум төгрөгийн ашигтай ажилласан гэдгийн цаана бид бас төсвийн орлого зарлагаа олигтой тооцож чадахгүй байгааг хэлэх нь зүйтэй. Тухайлбал, 2006 оны төсөв хэлэлцэж байх үед бид нийтдээ 80 орчим тэрбум төгрөгний орлогыг нуусан байна гэдэг ийм дүгнэлтийг, тухайлбал миний бие эдийн засагчийн хувьд хийсэн. 80 тэрбум биш юмаа гэж бодоход түүний 50 хувиар нь 40 тэрбумыг дайчлая гэж хэлээд тэтгэвэр, цалин хөлсийг нэмэгдүүлэх тооцоо хийсэн. УИХ дээр төсөв хэлэлцэж дуусаагүй байхад УИХ-ын тооцож гаргасан нэмэлт эх үүсвэрээр тэтгэврийг нэмэгдүүлэх тухай шийдвэрийг Засгийн газар дээр яриад сууж байсан шүү. Энэ бол хачин шударга бус юм болсон. Иймэрхүү байдлаар бүү ажиллаарай. Амжилт хүсье.

Ц.Нямдорж:
-Ерөнхий сайдыг томилох асуудалтай холбогдуулж гишүүд саналаа хэлж дууслаа. Одоо хууль дэгийн дагуу санал хураалт явуулна. Миеэгомбын Энхболдыг Монгол Улсын Ерөнхий сайдаар томилъё гэсэн санал хураалт явуулъя.

Зөвшөөрсөн 55

Татгалзсан 11

Бүгд 66

83.3 хувийн саналаар Миеэгомбын Энхболдыг Ерөнхий сайдаар томилох санал дэмжигдэж байна.

Ерөнхий сайдыг томилох тухай. Монгол Улсын Yндсэн хуулийн 25-р зүйлийн 1 дэх хэсгийн 6, Засгийн газрын тухай хуулийн 21-р зүйлийн 2 дахь хэсэг, санал хураалтын дүнг үндэслэн тогтоох нь: 

Нэг.Монгол Улсын Ерөнхий сайдаар Миеэгомбын Энхболдыг томилсугай.

Хоёр.Энэ тогтоолыг 2006 оны 1 дүгээр сарын 25-ны өдрөөс дагаж мөрдөнө гэсэн тогтоолыг батлая гэсэн санал хураалт явуулъя.

Зөвшөөрсөн 57

Татгалзсан 10

Бүгд 67

85.1 хувийн саналаар Ерөнхий сайдыг томилох УИХ-ын тогтоолын төсөл батлагдаж байна. 

Гишүүдэд өөр санал байхгүй бол редакцийн саналыг сонссон гэж тооцох уу? тэгвэл редакц сонслоо.

Монгол Улсын Ерөнхий сайдаар томилогдсон Энхболд гишүүнд баяр хүргэж, амжилт хүсье. Одоо Засгийн газрын бүтэц бүрэлдэхүүний санал, сайдуудыг томилох саналыг яаралтай оруулж ирэх хэрэгтэй байна гэдгийг хэлье. Засгийн газар цаашдаа тогтвортой ажиллаж, улс орны өмнө тулгамдсан олон асуудлыг амжилттай шийдвэрлэнэ гэдэгт найдаж байна. Идэвхтэй ажиллах хэрэгтэй. Мэдээж хэрэг энэ Засгийн газрын мөрийн хөтөлбөрийн үндэс нь 2004 онд та бидний баталсан тэр Засгийн газрын мөрийн хөтөлбөр байх нь ойлгомжтой. Тэгэхдээ шинэ Ерөнхий сайд шинэ Засгийн газар байгуулагдаж байгаа учраас 2004 онд баталсан мөрийн хөтөлбөрт зарим засварууд хийгдэх нь ойлгомжтой. Энэ саналуудаа бас яаралтай оруулж ирэхийг хүсч байна.

Ингээд Энхболд даргад Их Хурлынхаа нийт гишүүдийн нэрийн өмнөөс амжилт хүсч сайн сайхныг ерөөе. /алга ташив/

Ерөнхий сайдаар томилогдсон Энхболд гишүүн үг хэлнэ. Индэрт урьж байна.

М.Энхболд:
-Эрхэм хүндэт Монгол Улсын Ерөнхийлөгч өө, УИХ-ын дарга, эрхэм гишүүд ээ,

Та бүхэн надад өндөр итгэл найдвар хүлээлгэж Монгол Улсын Ерөнхий сайдаар томилсон явдалд би та бүхэнд чин сэтгэлээсээ талархал илэрхийлье. /алга ташив/

Улс орны нийгэм, эдийн засгийн амьдрал, ард түмний амьдрал тийм ч амгалан тайван биш ийм цаг үед Монгол улсын Ерөнхий сайдаар томилогдож байгаагаа би туйлын хариуцлагатай ойлгож өөртөө болон шинээр байгуулагдах Засгийн газартаа өндөр шаардлага тавьж, цаг үедээ нийцэж, зохицож, шуурхай ажиллах болно гэдгийг энэ индэр дээрээс хэлэх байна. 

Ард түмний амьдрал хүнд байгаа цаг үеийг монголчууд та бид эв нэгдэлтэй байж, уужуу талбиун ухаанаар даван туулж, энэ бэрхшээлийн ард гарч чадна гэдэгт би эргэлзэхгүй байна. Ийм ч учраас бид үндэсний эв нэгдлийн Засгийн газрыг байгуулах санал санаачилгыг гаргаж, энэ гаргасан санал санаачилгыг маань УИХ-д суудалтай парламентын намууд дэмжиж, мөн Их Хурлын гишүүд цаашид хамтарч ажиллахаа илэрхийлж байгаад би талархал илэрхийлж байна. Энэ бол Монгол орныхоо хөгжил, цэцэглэлтийн төлөө, ард түмний сайн сайхан амьдралын төлөө, сонгогчдынхоо итгэлийг дааж хариуцлага хүлээх чадвартай байгаагийн бас нэгэн илэрхийлэл гэж ойлгож байна.

Ойрын хугацаанд үндэсний эв нэгдлийн Засгийн газрыг байгуулах саналыг УИХ-д би өргөн мэдүүлэх болно. Шинэ Засгийн газрыг богино хугацаанд эмхлэн байгуулж, улс оронд бий болсон байдал, ард түмний өмнө тулгамдаж байгаа асуудлуудыг нэн яаралтай шийдвэрлэх, шуурхай арга хэмжээнүүдийг авч ажиллах болно. Yүнд цалин, тэтгэврийн асуудал, үнийн өсөлтийн асуудал, хөдөөгийн иргэдийн ажиллаж, амьдрах таатай орчинг бүрдүүлэх асуудал, мөн залуучууд, оюутнуудын нийгмийн асуудал гэх мэтчилэн олон асуудлуудыг нэн яаралтай авч хэрэгжүүлэх шаардлага байгаа гэдгийг ойлгож байна.

Yүний зэрэгцээгээр шинээр байгуулагдах Засгийн газар Монгол Улсын бүх шатны төрийн захиргааны байгууллагад өндөр хариуцлага шаардлага тавьж ажиллаж, хууль хэрэгжүүлэх ажлыг урьд урьдаас илүү их шаардаж ажиллах болно. Ингэснээр төрийн бүх шатны байгууллагад хүнд суртал, хээл хахууль, авилгалгүй байх ийм орчинг бүрдүүлэх цогц бодлогыг эрчимтэй авч хэрэгжүүлнэ гэж бодож байна. 

Мөн үүний зэрэгцээгээр өнөөдөр улс оронд өрнөж байгаа их бүтээн байгуулалтын ажлуудыг эрчимжүүлж, гадаад, дотоодын хөрөнгө оруулалтыг нэмэгдүүлэх бүх талын таатай орчныг бүрдүүлж, эдийн засгийн тэр өсөлтийг хүнд, нийгэмд чиглэсэн ийм үр дүнгий нь шууд иргэдэд мэдрэх байдлаар ажлыг зохион байгуулна гэж бодож байна. Манай Засгийн газар үндэсний хөгжлийн бодлогыг боловсруулж батлах ёстой гэж ойлгож байгаа. Монгол орны цаашдын ойрын болон ирээдүйн хөгжлийн чиг хандлагыг тодорхойлсон улс төрийн аль ч хүчин Засгийн эрхэнд гарч ирсэн түүнийг дагаж мөрдөж байх ийм үндэсний хөгжлийн концепцийг бид боловсруулах нь улс орны эрх ашиг, ард түмний эрх ашигт нийцэх ёстой гэж ойлгож байгаа юм.

Бид дэлхийн улс гүрнүүдтэй уламжлалт харилцаа, хамтын ажиллагаагаа хөгжүүлж энэ жил дохиох Их Монгол Улс тулгар төр байгуулагдсаны 800 жилийн ойг эх орондоо тэмдэглэж, дэлхий нийтэд монголыг сурталчилсан ийм томоохон арга хэмжээ болгож зохион байгуулна. Бидний манай засгийн газрын авч хэрэгжүүлэх арга хэмжээ болгон бодитой үр дүнд хүрч, энэ үр дүн нь ард түмний амьдралд тодорхой хэмжээгээр мэдрэгдэж байх болно гэдгийг хэлэх байна. Бид УИХ, Ерөнхийлөгчтэйгээ нягт уялдаатай ажиллаж, улс орны өмнө тулгамдаж байгаа шинэ шинэ зорилтуудыг дэвшүүлж, түүнийг эрчимтэй хэрэгжүүлж, үр дүнд хүрч ажиллана гэдгийг Их Хурлын индэр дээрээс хэлэх байна. Та бүхэнд итгэл үзүүлсэн явдалд дахин талархал илэрхийлье. Анхаарал тавьсанд баярлалаа /алга ташив/

Ц.Нямдорж:
-Ерөнхий сайдад баярлалаа. Горимын санал байна. 11.30 цагаас хуралдаанаа үргэлжлүүлье. Санхүүгийн зохицуулах хорооны гишүүдийг томилох асуудал байгаа. Одоо шинэ Ерөнхий сайд томилогдсон учраас ёслолын чанартай арга хэмжээнүүд байгаа юм байна. Завсарлая. Ерөнхийлөгчид баярлалаа.





ЗАВСАРЛАГА.

Р.Буд:
-УИХ-ын дарга, эрхэм гишүүд ээ,

Монгол Улсын Их Хурлын чуулганы хуралдааны дэгийн 12-ын 1-д заасны дагуу Санхүүгийн зохицуулах хорооны дарга, гишүүд болон санхүүгийн зохицуулах хорооны дэргэдэх хяналтын зөвлөлийн дарга, гишүүдийг томилох тухай асуудлыг Эдийн засгийн байнгын  хороо 2006 оны 1-р сарын 23-ны өдрийн хуралдаанаараа хэлэлцлээ. 

Санхүүгийн зохицуулах хорооны эрх зүйн байдлын тухай хуулийн 11-ийн 3-т зааснаар Дашдоржийн Бадрааг тус хорооны даргаар томилуулах тухай УИХ-ын даргын, Бадрахын Шаравсамбуу, Даш-Онолын Дүгэржав нарыг хорооны орон тооны гишүүнээр томилуулах тухай Эдийн засаг, Хууль зүйн байнгын хорооны, Наваансамдангийн Ганбямба, Донидын Цэрэнжамц, Батаагийн Ганболд, Бядрангийн Лхагвасүрэн нарыг орон тооны бус гишүүнээр томилуулах тухай Төсвийн болон Эдийн засгийн байнгын хороо, Сангийн яам, Монголбанкны саналыг байнгын хорооны хуралдаанд оролцсон гишүүдийн дийлэнх олонхи дэмжиж УИХ-ын нэгдсэн хуралдаанд оролцуулан хэлэлцүүлэх нь зүйтэй гэж үзлээ.

Наваансамдангийн Ганбямбыг Санхүүгийн зохицуулах хорооны орон тооны бус гишүүнээр томилох асуудлаар УИХ-ын гишүүн З.Энхболд цөөнх болсон болно. 

Санхүүгийн зохицуулах хорооны эрх зүйн байдлын тухай хуулийн 29-ийн 3-т зааснаар Санхүүгийн зохицуулах хорооны дэргэдэх хяналтын зөвлөлийн даргаар Рэгзээгийн Амарсайханыг томилуулах тухай Эдийн засгийн байнгын хорооны, Отгонсүрэнгийн Батчулуун, Гаравдэмбэрэлийн Хэрлэн, Лувсандоржийн Дашдорж, Лайлингийн Тунгалаг нарыг уг зөвлөлийн гишүүнээр томилуулах тухай Хууль зүй, Эдийн засгийн байнгын хороодын саналыг байнгын хороодын хуралдаанд оролцсон гишүүдийн дийлэнх олонхи дэмжиж УИХ-ын нэгдсэн хуралдаанд оролцуулан хэлэлцүүлэх нь зүйтэй гэж үзлээ.

Рэгзээгийн Амарсайханыг Санхүүгийн зохицуулах хорооны дэргэдэх хяналтын зөвлөлийн даргаар томилох тухай асуудлаар УИХ-ын гишүүн З.Энхболд цөөнх болсон бөгөөд Дашдоржийг тус зөвлөлийн даргаар сонгох саналтай байсан болно.

Санхүүгийн зохицуулах хорооны дарга, гишүүнээр нэр дэвшигч Бадраа, Шаравсамбуу, Дүгэржав, Ганбямба, Цэрэнжамц, Лхагвасүрэн, Ганболд нар нь Санхүүгийн зохицуулах хорооны эрх зүйн байдлын тухай хуулийн 11.5, 11.6-д заасан шаардлагыг хангаж байгаа тул Санхүүгийн зохицуулах хорооны дарга, гишүүнээр, мөн Санхүүгийн зохицуулах хорооны дэргэдэх хяналтын зөвлөлийн дарга, гишүүнээр нэр дэвшигч Амарсайхан, Батчулуун, Хэрлэн, Дашдорж, Тунгалаг нар нь уг хуулийн 29.4, 29.5-д заасан шаардлагыг хангаж байгаа тул Санхүүгийн зохицуулах хорооны дэргэдэх хяналтын зөвлөлийн дарга гишүүнээр тус тус ажиллах боломжтой гэж байнгын хороо үзэж байна.

Санхүүгийн зохицуулах хороо, түүний дэргэдэх хяналтын зөвлөлийн дарга, гишүүдийг томилсонтой холбогдуулан Yнэт цаасны хорооны дарга, гишүүнээс чөлөөлөх тухай УИХ-ын тогтоолын төслийг Байнгын хороо хамтад нь хэлэлцэж УИХ-ын нэгдсэн хуралдаанаар хэлэлцүүлэх нь зүйтэй гэж үзсэн болно.

УИХ-ын эрхэм гишүүд ээ,

Санхүүгийн зохицуулах хорооны дарга, гишүүд, Санхүүгийн зохицуулах хорооны дэргэдэх хяналтын зөвлөлийн дарга, гишүүдийг томилох тухай, Yнэт цаасны хорооны дарга, гишүүнээс чөлөөлөх тухай УИХ-ын тогтоолын төслүүдийг та бүхэнд тараасан болно. Эдгээр асуудлыг хэлэлцэн шийдвэрлэж өгөхийг хүсье. Анхаарал тавьсанд баярлалаа.

Ц.Нямдорж:
-Нэр дэвшсэн хүмүүсийг ажлын хэсгийн ширээнд урьж байна. Байнгын  хорооны санал дүгнэлттэй холбогдуулж асуулт асуух гишүүд байна уу?

Р.Амаржаргал:
- Санхүүгийн зохицуулах хороо бол үнэхээр чухал байгууллага, ач холбогдолтой их чухал байгууллага. Харамсалтай нь энэ байгууллагыг бүрдүүлж байгаа процесс нь өөрөө туйлын маапаантай явагдсан гэдгийг хэлэх ёстой байх. Хувь хүмүүсийн тухай асуудлыг яриад байхад энд хэцүү байна. Гэхдээ энэ ажлыг зохион байгуулсан, энэ ажлыг хэрэгжүүлж байсан тэр хүмүүс, ялангуяа Байнгын хороодын дарга нар бол энэ дээр хариуцлага хүлээх ёстой шүү гэдгийг би хэлж байна. Хариуцлагатайгаар хэлье. Эцсийн дүндээ Санхүүгийн зохицуулах хорооны яг үйл ажиллагааг нь гардан хийж байгаа хүмүүс байхгүй шахуу тийм бүтэц, бүрэлдэхүүн оруулж ирчихээд тэрнийгээ батлуулах гээд сууж байна гэдэг бол юу л бол доо, явуургүй л байхдаа гэдгийг хэлэх гэсэн юм.

Яагаад ийм шийдэлд хүргэсэн юм, яагаад иймэрхүү маягаар зохион байгуулсан юм бэ гэдгээ эрх биш та нар өөрсдөө дүгнэлт хийх байлгүй дээ.

С.Отгонбаяр:
-

С.Ламбаа:
-Асуудал бол ойлгомжтой л доо. Хууль гарчихсан. Сая Амаржаргал гишүүний ярьж байгаатай л холбоотой юм. УИХ, Байнгын хороодууд маань энэ асуудлыг боловсруулж оруулахдаа ямар чиг баримталсан юм бол би Байнгын хорооноос асууж байгаа юм. Ямар чиг бодлого барьсан юм бол? өмнө нь бидний батлаад өгчихсөн Олон нийтийн радио телевизийн удирдах зөвлөл гэж юм одоо буцаад УИХ, Ерөнхийлөгч, Засгийн газар луугаа орж ирэх гэж байна шүү дээ. Яагаад вэ гэхээр улс төржөөд алга болцгоосон. Тэгэхээр энэ томилогдох гэж байгаа улсуудын дотор бас улс төрийн алба хашиж байсан улсууд байна. Тэгэхдээ улс төрийн алба хашиж байсныхаа төлөө бас дандаа зэм хүлээгээд юм хийж болохгүй гэсэн тийм хориг саад байхгүй л дээ. Та бүхний хувьд би дунд нь асууя л даа. Санхүүгийн байгууллагууд чинь Монгол улсын эдийн засагтай маш их уялдаа, холбоотой асуудал, улс төржөөд суучих тийм юм гарахгүй биз дээ. Өөрсдөө ямар байр суурьтай байгаа вэ?

Олон нийтийн радио, телевизийнхэн өнөөдөр ямар байна? Бид л томилж баталсан шүү дээ. Одоо бас улсууд оруулж ирээд батлах нь. Байнгын хороо энэ асуудал дээр ямар чиглэл өгсөн юм бэ? Байнгын хорооны дарга нь хариулах байх. Энэ улсууд намаас түдгэлзэх ч гэдэг юмуу, намын ямар нэгэн байдлаар улс төрийн алба хашиж байсныхаа хувьд улс төржүүлэхгүй, энэ байгууллагыг.

Олон нийтийн радио, телевизийнхэн анхныхаа хурал дээр л улс төржөөд хэдэн тийшээ алга болсон, ийм л байгаа шүү дээ.  Тийм учраас энэн дээр шулуухан хэлчихээч та бүхэн. 


Ц.Нямдорж  -Гишүүдээ ингэх үү. Би гишүүдээ танилцуулчихъя. Нэрийг нь дуудаад та бүхэн босоод гишүүдэд царайгаа харуулчих. Одоо Байнгын хорооны санал дүгнэлттэй холбогдуулж асуулт асуугаад, дараа нь нэр дэвшигчдээс асуулт асуух бололцоо бий. Санхүүгийн зохицуулах хорооны даргад Дашдоржийн Бадраа нэр дэвшсэн. Орон тооны гишүүнээр Бадрахын Шаравсамбуу нэр дэвшсэн. Даш-Онолтын Дүгэржав орон тооны гишүүнд нэр дэвшсэн. Орон тооны бус гишүүнээр Наваансамбуугийн Ганбямба нэр дэвшсэн. Орон тооны бус гишүүнээр Батаагийн Ганболд нэр дэвшсэн. Орон тооны бус гишүүнээр Бядрангийн Лхагвасүрэн нэр дэвшсэн. Монголбанкнаас. Орон тооны бус гишүүнээр Доньдын Цэрэнжамц нэр дэвшсэн. Ийм хүмүүс байна. Хяналтын зөвлөлийн дарга, гишүүдэд нэр дэвшсэн хүмүүсийг танилцуулъя. Даргаар Рэгзээгийн Амарсайхан нэр дэвшсэн.  Хяналтын зөвлөлийн гишүүнээр Отгонсүрэнгийн Батчулуун нэр дэвшсэн. Гишүүнээр Лувсандоржийн Дашдорж нэр дэвшсэн. Дашдорж байна уу? Гадаад явчихсан уу? Хяналтын зөвлөлийн гишүүнээр Лайлангийн Тунгалаг нэр дэвшсэн. Хяналтын зөвлөлийн гишүүнээр Гаравдэмбэрэлийн Хэрлэн нэр дэвшсэн байна. Энэ хүмүүсийн танилцуулга, анкет, намтар, түүхийг Байнгын хорооны гишүүд, Улсын Их Хурлын гишүүдэд Тамгын газраас тараасан гэж ойлгож байгаа. Одоо Дамиран гишүүн асуултад хариулъя.


Ц.Дамиран:   -Ламбаа гишүүний асуултад хариулъя. Санхүүгийн зохицуулах хорооны эрх зүйн байдлын тухай хуулийн 11 дүгээр зүйлийн дагуу Зохицуулах хорооны дарга, гишүүдийг Эдийн засгийн байнгын хороогоор авч хэлэлцсэн. Тэгэхдээ ямар гээч шалгуур үзүүлэлтийг харсан бэ гэхээр хуульд заасан хуулийн 11.6-д заасан хорооны дарга, гишүүн нь эдийн засаг, банк, санхүү, эрх зүйн аль нэгэн чиглэлээр мэргэжил эзэмшсэн, мэргэжлээрээ 5-аас доошгүй жил ажилласан, ял шийтгүүлж байгаагүй Монгол Улсын иргэн байна гэсэн энэ хуулийн заалтыг үндэслэн дэвшүүлсэн байгаа нэгдүгээрт.

Хоёрдугаарт, хорооны дарга болон гишүүдэд хуульд заасны дагуу Улсын Их Хурлын дарга болон холбогдох байнгын хороод, Монголбанк, санхүүгийн асуудал эрхэлсэн Засгийн газрын гишүүний саналыг үндэслэн байнгын хороогоор хэлэлцүүлсэн. Энд нэр дэвшиж байгаа хүмүүст дан мэргэжлийн улсууд байгаа. Ламбаа гишүүн хуучин Улсын Их Хурлын гишүүн байсан хэд хэдэн хүн байна гэж ярьж байна л даа. Хуулин дээр энийг хориглоогүй байгаа.  Хуулин дээр хориглосон заалт бол 11 дүгээр зүйлийн 5 дугаар хэсгээр улс төрийн албан хаагч, улс төрийн намын удирдах албан тушаалтан, бүх шатны прокурорууд, Yндсэн хуулийн цэцийн гишүүн байж болохгүй гэсэн. Дээр нь санхүүгийн үйлчилгээ үзүүлж байгаа хуулийн этгээдээр ажиллаж байгаа этгээдүүд байж болохгүй гэсэн ийм заалттай. Энэ заалтын дагуу нэр дэвшиж байгаа хүмүүст харшлах зүйлгүй учраас Эдийн засгийн байнгын хороо асуудал оруулсан. Ламбаа гишүүн тэгж байна. Олон нийтийн радио, телевиз байгуулсантай холбогдоод улс төржөөд ажил явахгүй байгаа гэсэн. Бас бид нар хэдийгээр хуулийн дагуу холбогдох байнгын хороод нэр дэвшүүлж байгаа боловч бас намын удирдлагуудын хооронд зөвшилцсөн байгаа. Гол хоёр намын хооронд зөвшилцөж гишүүдийг оруулсан байгаа.

Ц.Нямдорж:  -Байнгын хорооны дүгнэлттэй холбогдуулж гишүүд асуулт асууж хариулт авлаа. Одоо нэр дэвшигчдээс асуулт асуух уу? Отгонбаяр гишүүн Байнгын хорооны дүгнэлттэй холбогдуулж асуулт асуух уу? 

С.Отгонбаяр:  -Нэр дэвшигчдээс асууя. 

Ц.Нямдорж:  -Тэгвэл нэр дэвшигчдээс асуулт асуух гишүүд нэрээ өгье. Отгонбаяр гишүүн байна. Өөр гишүүн байна уу? Байхгүй юу.  Эхлээд Ламбаа гишүүний асуултад хариулъя. Нэг үгээр хариулъя. Нэг нэгээрээ хариулъя. Улс төржөөд Yндсэн хуулиар хүлээсэн үүргээ биелүүлэхгүй, радио телевизийн үндэсний зөвлөл шиг шившгээ дэлгэхгүй биз гэж асуусан. Шившгээ дэлгэнэ гэвэл тийм гэж хариул. Yгүй гэвэл үгүй гэдгээ шууд хэлчих. Хуулийн дагуу ажлаа шударгаар хийж чадах уу? Дашдоржоос эхэлье. Бадраагаас эхэлье.

Д.Бадраа:
-Санхүүгийн зохицуулах хороонд нэр дэвшсэн хүмүүсийн өмнөөс хариулъя. Энд мэргэжлийн нарийн салбар зохицуулсан хууль учраас энд цугларсан нэр дэвшүүлсэн хүмүүс улс төржихгүйгээр мэргэжлийн түвшинд ажиллаж чадна гэдгийг итгэлтэй хэлж байна.

Б.Шаравсамбуу:  -Санхүүгийн зохицуулах хорооны эрх зүйн байдлын тухай хуулиар энэ хорооны зохион байгуулалт, үйл ажиллагааны үндсэн чиглэлийг маш тодорхой зааж өгсөн байгаа. Энэ хуулийн хүрээнд ажиллахад ямар нэгэн тийм улс төрийн шалгуураар хандах, улс төржих тийм хандлага гарахгүй байх бүрэн бололцоотой гэж бодож байна.

Д.Дүгэржав:  -Би хуульч мэргэжилтэй. 20 гаруй жил ажиллаж байна. Энэ хугацаандаа төрийн албанд 12 жил ажилласан. Тийм учраас төрийн ажил яаж явах ёстой вэ гэдгийг би мэднэ. Тийм учраас улс төржихгүй үйл ажиллагаа явуулах болно.

Б.Ганболд:   -Улс төржихгүйгээр хуулийн хүрээнд ажиллаж чадна.

Н.Ганбямба:   -Та нөхдийн оны өмнө баталсан Санхүүгийн зохицуулах хорооны зохион байгуулалт, үйл ажиллагаа, эрх зүйн үндсийг тогтоосон энэ хууль батлагдан гарсны дагуу бид нэр дэвшиж байгаа. Би орон тооны бус гишүүнээр нэр дэвшсэн Ганбямба гэдэг хүн байна. Мэдээж энэ санхүүгийн зохицуулах хороо ингэж байгуулагдвал энэ хуулийн хүрээнд үйл ажиллагаа явуулах нь тодорхой гэж бодож байна.

Б.Лхагвасүрэн:  -Мэргэжлийн өндөр түвшинд ажиллаж чадна.

Д.Цэрэнжамц:  -Нам, эвслийн эрх ашгийг баримтлахгүйгээр төрийнхөө хууль тогтоомжийг мөрдөн ажиллаж чадна гэж ойлгож байна.

Р.Амарсайхан:  -Хууль дээдлэх зарчмыг гол үйл ажиллагааны чиглэл болгоно.

Г.Хэрлэн:
-Мөн гишүүдтэйгээ адилхан хууль дээдлэх хүрээнд ажиллана гэж итгэлтэй байна.

Л.Тунгалаг:  -Хуулийн хүрээнд мэргэжлийн өндөр түвшинд ажиллана. 

О.Батчулуун:  -Хуулийн хүрээнд шударгаар ажиллана.

Ц.Нямдорж:   -За Ламбаа гишүүний асуултад хариуллаа. Одоо Отгонбаяр гишүүн, Наранцацралт, Санжмятав, Гантөмөр гишүүд асуухаар болсон байна. Асуултаа асууя.

С.Отгонбаяр:   -Энэ хорооны гишүүд, даргаар нэр дэвшээд орж ирж байгаа хүмүүст талархаж байгаагаа илэрхийлье. Юуны өмнө энэ хүмүүст хандаж хоёр гурван асуулт асуумаар байна. Саяын ярьдагтай адилхан улс төржих үү улс төржихгүй юу гэдэг асуудал асуулт чухал асуудал биш. Санхүүгийн зохицуулах хороо буюу  аливаа ямар нэгэн тийм зохицуулах хороонууд хөндлөнгийн хараат бус байх асуудлыг нэлээн эрхэмлэж ажиллах ёстой хуулийн хүрээнд. Тийм учраас өнөөдөр хуулийн дагуу ажиллаж байгаа 2 зохицуулах хороо байж байгаа. Нэг нь эрчим хүчний зохицуулах газар, нөгөөтөх нь харилцаа холбооны зохицуулах хороо гэж байна. Дээрээс нь өнөөдөр санхүүгийн зохицуулах хороо нэгэнтээ нэмэгдэж гарч ирж байгаа энэ тохиолдолд бидний зүгээс тавих асуудал бол энэ хороог толгойлж явах гэж байгаа залуу арилжааны банкны захирал байсан юм байна. Мөн тэргүүлэгчид нь гэхэд бас нэр дэвшиж орж ирж байгаа нэлээн ажил амьдралын дадлага туршлагатай хүмүүс цугласан юм шиг байна гэж харж байна, ойлгож байна. Тийм учраас өнөөдрийн Монгол Улсын нийт нутаг дэвсгэр дээр явагддаг санхүүгийн байгууллагуудын үйл ажиллагааг хянан зохицуулах ажиллагаа та бүхний нуруун дээр үүрэгдэх нь байна л даа. Тийм учраас их олон зуун хүмүүсийг хамарсан банк бус санхүүгийн байгууллага, хадгаламж зээлийн хоршоо хууль эрх зүйн хүрээнд тусгай зөвшөөрөл аваад ажиллаж байгаа хэдий боловч тэрний хажуугаар нэлээн хууль бус үйл ажиллагаанууд явагддаг.

Өөрөөр хэлбэл хадгаламж зээлийн хоршоо нэртэй ард иргэдийн мөнгийг цуглуулж авчихаад тэрийг нь аваад шамшигдуулдаг, үрэн таран хийдэг, аваад зугатдаг  ийм зарчимгүй асуудлууд маш их гарч байгаа. Банк бус санхүүгийн байгууллага гэхэд бас өөрсдийн дүрэмд заасан Монголбанкнаас мөрдлөг болгож явуулах ийм хэмжээний шаардлагын дагуу ажиллах чадвар, чансаа байхгүй ийм байгууллагууд олон төрсөн байна лээ. Сүүлийн үеийн мэдээллээр маш олон ийм банк бус санхүүгийн байгууллага, хадгаламж, зээлийн хоршоонууд дампуурч ард иргэдийн мөнгийг үрэн таран хийдэг асуудал байгаа. Ялангуяа энэ байгууллагыг толгойлох гэж байгаа энэ залуу ямархуу байдлаар арга хэмжээ авч ажиллах юм бэ? цаашид ийм зарчимгүй байдлууд хэр удаан үргэлжлэх вэ? 

Дараагийн хоёрдугаар асуудал, төрийн захиргааны байгууллагуудаас хараат бус байх асуудлыг гол эрхэм зорилгоо болгож ажиллах ёстой. Аливаа ямар нэгэн санхүүгийн ба бусад зохицуулах байгууллагууд. Энэ тал дээр ямархуу үйл ажиллагаа, үнэхээр саяын ярьдагтайгаа адилхан улс төржихгүй гээд яриад байх шиг байна. Улс төрчиддөө гол асуудал биш шүү дээ. Өөрсдийнхөө хуулиар олгогдсон эрх хэмжээнийхээ хүрээнд ямархуу ажиллах бололцоо нөхцөл бүрдэж байна гэж ойлгож байгаа юм бэ? Та бүхэн. Ийм хоёр асуултад хариулж өгөөч.

Д.Бадраа:   -Хадгаламж зээлийн хоршоодын тухай ерөнхийдөө таны хэлсэнтэй санал нэг байна. Одоо бид нарын энэ хорооны өмнө тулгарч байгаа хамгийн том асуудал бол Хадгаламж зээлийн хоршоо, банк бус санхүүгийн байгууллагуудын нэгдсэн хяналтын цогц системтэй болгох. Мэдээлэлтэй болгох. Дээрээс нь хяналт гэдэг нь болохоор төрийн байгууллагуудын талаархи хяналтаас гадна тухайн үйл ажиллагаанд оролцож байгаа хадгаламж эзэмшигч, харилцагчдын өөрсдийн зүгээс тавих хяналтыг сайжруулах асуудал юуны түрүүнд тавигдаж байгаа. Тэгэхээр энэхүү хороонд нэр дэвшээд батлагдсан тохиолдолд бид нар юуны түрүүнд дахин хэлэхэд хяналт, мэдээллийг сайжруулах талаар нэлээн цогц арга хэмжээ авна. 

Хоёр дахь асуудлын хувьд санхүүгийн зохицуулах хорооны эрх зүйн байдлын тухай хуулийн дагуу хорооны гишүүд, хороонд ерөнхийдөө бие даан ажиллах бүрэн бололцоог нээж өгсөн байгаа гэж ойлгож байгаа. Тэгэхээр зөвхөн мэргэжлийн шалгууруудыг үндэс болгон ажиллах хуулийн хүрээнд ажиллах бүрэн бололцоотой.

Ц.Нямдорж:  -Наранцацралт гишүүн асууя.

Ж.Наранцацралт:  -Санхүүгийн зохицуулах хорооны үүрэг бол санхүүгийн олон байгууллагуудыг хадгаламж, зээлийн хоршоо, банк бус санхүүгийн байгууллагын үйл ажиллагааг аль болохоор зөв зохистой явуулахад нь дэмжлэг үзүүлэхийг мартаж болохгүй шүү. Одоо зохицуулах хороо гэж нэг байгууллага гарч ирээд энэ хөл дээрээ тогтож ядах гэж байгаа байгууллагуудыг хянаж шахаад, элдэв бусаар хавчаад, энэ санхүүгийн системд хөл байраа эзлэх гэж байгаа байгууллагуудыг хязгаарлах ийм асуудлуудыг хийж болохгүй, харин зөв замаар нь явах, жинхэнэ ёсоор нь санхүүгийн дүрэм, журмын дагуу явах энэ асуудлыг би зохицуулах хорооныхонд хэлэх гэсэн юм. Тэрнээс биш нэг их сүрхий байгууллага, дахиад төрсөн юм гарч ирчихээд, тэгээд бүх л санхүүгийн байгууллагуудыг дарамталдаг, хавчдаг, элдэв бусаар түрүүний тэр гишүүдийн хэлээд байгаа улс төрийн асуудлыг тавиад байгаа нь энэнтэй холбоотой асуудал шүү дээ. Тийм учраас та бүхнийг битгий энэ олон нийтийн радио, телевизийн зохицуулах хороо шиг болчихоосой гэж бодож байна. Ялангуяа олон нийтийн, иргэдийн өөрт нь байгаа мөнгийг санхүүгийн эргэлтэд оруулах бүх нөхцөлийг та бүхэнд нээж өгч, тэр гишүүдийн хариуцлагыг өндөржүүлэх энэ талаар нь дэмжлэг болж ажиллах нь маш чухал юм шүү гэдгийг нэгдүгээрт хэлье.

Хоёрдугаарт бид өнөөдөр энэ улсуудаас улс төрийн ямар нэгэн шаардлага нэхээд хэрэг байхгүй гэж бодож байна. Хэрэв шаардлага байвал үнэхээр бид нар цаашдаа хуульд өөрчлөлт оруулах замаар зохицуулах хороодын гишүүд, ер нь төрийн ажил хийж байгаа улсуудын намын харьяаллаас чөлөөлөх асуудлыг хуулиар хийж өгөхгүй бол энэ улсууд өнөөдөр юу ч гэж ярьж байсан энэ тодорхой хэмжээнд хуулиар зохицуулалт шийдэхгүй бол болохгүй байхаа гэсэн ийм хоёр санал байна. Надад асуулт байхгүй. Уучлаарай.

Ц.Нямдорж:   -Асуулт алга байна. Санжмятав гишүүн асууя.

Я.Санжмятав:  -Баярлалаа. Тэгэхээр Радио телевизийн үндэсний хороог анх энд Улсын Их Хурлаар орж батлагдахад би бас саналаа хэлж байсан.  Анх орж ирэхдээ бол намуудын ямар нэгэн байдлаараа намуудаас нэр дэвшигдэж тодорхой хэмжээгээр зөвшилцлийн хүрээнд орж ирж байгаа боловч батлагдсаны дараа магадгүй бас улс төрөөс тодорхой хэмжээгээр татгалзаад ч гэдэг юм уу, зарлаад ажил үйлчилгээгээ явуулбал ард түмэнд хүртээмжтэй, илүү итгэлцэл төрөх хэмжээнд бий болно шүү гэж хэлж байсан. Харамсалтай нь тэгж чадаагүй. Дийлэнх нь манай радио, телевизийн үндэсний хорооны гишүүдийн хувьд бас улс төрийн хоёр дахь фронт гэдэг юм уу, хэвлэл мэдээллийн байгууллагад олон жил ажилласан хүмүүс учраас нэлээн хурцдуухан байх шиг байна.

Харин өнөөдрийн орж ирж байгаа эдийн засагчид, хуульчдыг харахад бас тийм хэмжээнд гүнзгий улс төр рүү орчихсон гэж харахаасаа илүү насны хувьд, мэргэжлийн түвшин, ажилласан жил энэ тэрийг харахад нэлээн олон талаас нь сайн талууд байна уу даа гэж надад ажиглагдаж байна. Мэдээжийн хэрэг юу гэдэг юм, Улсын Их Хурлын гишүүн байсан учраас та ямар нэгэн ажил эрхэлж болохгүй гэж хэлж болохгүй шүү дээ. Тухайн үедээ албаа хаагаад хийдгээ хийгээд гүйцэтгэдгээ гүйцэтгээд явж байгаа учраас энэ мэргэжлийн ажилдаа ороод ажиллая гэсэн энэ шийдэл нь зөв байж магадгүй гэж би бодож байна. 

Ер нь та бүхэн батлагдахаасаа өмнө уулзаж ярьсан байх. Баг болж ажиллах. Тийм учраас би Бадраагийн хувьд асуух зүйл байна. Харьцангуй залуу хүн байна. Өндөр албан тушаал, нэр хүндтэй ажил, хариуцлагатай ажиллах шаардлагатай. Хийж гүйцэтгэх ажлынхаа хүрээнд ойрын хугацаанд Санхүүгийн зохицуулах хорооноос юу төлөвлөж бодож байна вэ? Эхний хэд хэдэн ажлууд бас таны толгойд байгаа байх. Тэгэхээр тэр ажлынхаа талаар товчхон хэлээчээ. Эхний ээлжинд өнөөдөр Монгол Улсад санхүүгийн зохицуулах хороо байгуулагдсанаараа эхний ээлжинд нэг, хоёр, гурав гээд яг энэ ажлуудыг хийх шаардлагатай гэсэн зүйлүүд байна уу гэж асуух байна.

Д.Бадраа:   -Өмнөх асуудалтай холбогдуулаад хэлэхэд энэхүү байгууллагын гол зорилго нь зөвхөн хянан шалгахаас гадна ерөнхийдөө банкнаас бусад бүх санхүүгийн системийн эдийн засагт үзүүлж байгаа нөлөөг дээшлүүлэх, идэвхжүүлэх зорилготой байгаа. Тэгэхээр юуны түрүүнд бид нар энд зохион байгуулалтын асуудлыг шийдвэрлэхээс гадна би түрүүн дурдсан хяналтын цогц  систем бий болгох, мэдээллийн систем бий болгох, эрх зүйн орчинг боловсронгуй болгох, тэгээд зах зээлд оролцож байгаа харилцагч нараас гадна нийт иргэдийн нийгмийн энэ банкны бус зах зээлийн талаарх ойлголтыг сайжруулах талаар нэлээн идэвхтэй ажиллана гэж бодож байгаа.

Ц.Нямдорж:   -Гишүүд асуулт асууж хариулт авлаа. Одоо санал хэлэх гишүүн байна уу? Одбаяр гишүүн байна.

Д.Одбаяр:    -З хүн маань Хууль зүйн байнгын хорооны хурлаар орж, Эдийн засгийн байнгын хорооны хурлаар орж дэмжигдээд ингээд нэгдсэн хуралдаанд орж ирж байгаа. Тэгэхээр саналын хувьд та гурвыг Хууль зүйн байнгын хороогоор сонгохдоо мэргэжлийн бэлтгэл, ажил хариуцах чадвар аль алийг нь харсан. Ер нь хос мэргэжилтэй хүмүүс байгаа, хуулийн мэргэжилтэй. Бас эдийн засгийн мэргэжилтэй. Эдийн засаг, банк, санхүүгийн эрх зүйгээр хууль зүйн салбартаа танигдсан хүмүүс ч байгаа. Тийм учраас та бүхнийг гишүүдийн саяын хэлсэн олон зөвлөгөө, санамжийг маш сайн сонсож авсан байхаа гэж бодож байна. Хуулиа дээдлээд хуулиа бариад шударга ажиллана байхаа гэж найдаж байгааг энд зориуд хэлэх ёстой юм байна гэж бодож байна.

Олон нийтийн радио, телевизийн талаар асуудлууд нэлээн гарч байна. Ер нь ний нуугүй хэлэхэд муу юмаа эртхэн ярих ёстой. Яг өнөөдөр олон нийтийн радио телевизийн тэр үндэсний зөвлөлийг бараг тараачихад болохоор хэмжээнд байгаа шүү. Нэгэнт асуудал ингэж тавигдаад ингэж яриа болж байгаа учраас, иймэрхүү хэмжээнд хүртэл асуудал яригдах хэмжээнд хүрчих юм биш байгаа гэж бодож байх хэрэгтэй. Нэгэнтээ томилж чадсан юм байна бас хариуцлагыг тооцох тийм арга бас буцаад байдаг юм байна гэдгийг бодож ажиллах ёстой. Энийг гол нь хэлье гэж бодсон юм.

Ц.Мөнх-Оргил:   -Улсын Их Хурлын гишүүд асуулт асуух маягаар үндсэндээ захиа занаасаа хэлчихлээ. Тэр захиа занаастай санал нэг байна. Санхүүгийн зохицуулах хорооны гишүүдэд хэлж сануулах ганц зүйл бол гадны туршлагыг сайн харж судалмаар байна. Энэ манай хувьд шинэ зүйл. Ялангуяа зохицуулах хороонууд, зохицуулах зөвлөлүүд шинэ зүйлүүд, шинэ механизм сайн төлөвлөхгүй байна. Ялангуяа Санхүүгийн энэ олон байгууллагуудыг хянаж зохицуулна гэдэг бол өмнө нь ч олон байгаагүй, одоо замбараагүй бужигнаж байгаа энэ байгууллагуудыг зохицуулахад гадны мэргэжилтнүүдийг урьж ичиж зовох зүйлгүйгээр асууж ажиллаарай гэж хэлмээр байна. Энд Азийн хөгжлийн банк, Дэлхийн банк, Английн нэгдсэн санхүүгийн зохицуулах зөвлөл энэ тэр дэмжлэг туслалцаа үзүүлэхэд бэлэн байгаа шүү.

Ц.Нямдорж:   -Гишүүдэд баярлалаа. Одоо санал хураалт явуулна. Горимын санал хэрэггүй. Дэгэндээ хүн тус бүрээр хураана гэсэн учраас яах ч аргагүй юм байна. Горимын санал хүлээж авах бололцоогүй. Ямар горимын санал гаргах гэж байгааг би мэдэж байна.

За ингээд хүн тус бүрээр санал хураая. Дашдоржийн Бадрааг Санхүүгийн зохицуулах хорооны даргаар томилъё гэсэн санал хураалт явуулъя.

Зөвшөөрсөн 49

Татгалзсан 2

Бүгд 51

96.1 хувийн саналаар Д.Бадрааг томилох шийдвэр гарч байна. 

Бадрахын Шаравсамбууг Санхүүгийн зохицуулах хорооны орон тооны гишүүнээр томилъё гэсэн санал хураалт явуулъя.

Зөвшөөрсөн 49

Татгалзсан 2

Бүгд 51

96.1 хувийн саналаар Б.Шаравсамбууг хорооны гишүүнээр томилж байна. 

Даш-Онолын Дүгэржавыг Санхүүгийн зохицуулах хорооны орон тооны гишүүнээр томилъё гэсэн санал хураалт явуулъя.

Зөвшөөрсөн 50

Татгалзсан 1

Бүгд 51

98.0 хувийн саналаар Дүгэржавыг орон тооны гишүүнээр томилох шийдвэр гарч байна. 

Наваансамдангийн Ганбямбыг Санхүүгийн зохицуулах хорооны орон тооны бус гишүүнээр томилъё гэсэн санал хураалт явуулъя.

Зөвшөөрсөн 50

Татгалзсан 1

Бүгд 51

98.0 хувийн саналаар Н.Ганбямбыг орон тооны бус гишүүнээр томилох шийдвэр гарч байна. 

Батаагийн Ганболдыг Санхүүгийн зохицуулах хорооны орон тооны бус гишүүнээр томилъё гэсэн санал хураалт явуулъя.

Зөвшөөрсөн 49

Татгалзсан 2

Бүгд 51

96.1 хувийн саналаар Б.Ганболдыг орон тооны бус гишүүнээр томилох шийдвэр гарч байна. 

Бядрангийн Лхагвасүрэнг Санхүүгийн зохицуулах хорооны орон тооны бус гишүүнээр томилъё гэсэн санал хураалт явуулъя.

Зөвшөөрсөн 49

Татгалзсан 2

Бүгд 51

96.1 хувийн саналаар Б.Лхагвасүрэнг орон тооны бус гишүүнээр томилох шийдвэр гарч байна. 

Доньдын Цэрэнжамцыг Санхүүгийн зохицуулах хорооны орон тооны бус гишүүнээр томилъё гэсэн санал хураалт явуулъя.

Зөвшөөрсөн 51

Татгалзсан 0

Бүгд 51

100.0 хувийн саналаар Д.Цэрэнжамцыг орон тооны бус гишүүнээр томилох шийдвэр гарч байна. 

Одоо Хяналтын хорооны дарга гишүүдийг томилох санал хураалт явуулъя. Хяналтын зөвлөлийн даргаар Рэгзээгийн Амарсайханыг томилъё гэсэн санал хураалт явуулъя.

Зөвшөөрсөн 49

Татгалзсан 2

Бүгд 51

96.1 хувийн саналаар Амарсайханыг Хяналтын зөвлөлийн даргаар томилох шийдвэр гарч байна.

Отгонсүрэнгийн Батчулууныг Хяналтын зөвлөлийн гишүүнээр томилъё гэсэн санал хураалт явуулъя.

Зөвшөөрсөн 50

Татгалзсан 1

Бүгд 51

98.0 хувийн саналаар Батчулууныг Хяналтын зөвлөлийн гишүүнээр томилох шийдвэр гарч байна.

Лувсандоржийн Дашдоржийг Хяналтын зөвлөлийн гишүүнээр томилъё гэсэн санал хураалт явуулъя.

Зөвшөөрсөн 49

Татгалзсан 2

Бүгд 51

96.1 хувийн саналаар Дашдоржийг Хяналтын зөвлөлийн гишүүнээр томилох шийдвэр гарч байна.

Л.Тунгалагийг Хяналтын зөвлөлийн гишүүнээр томилъё гэсэн санал хураалт явуулъя.

Зөвшөөрсөн 48

Татгалзсан 3

Бүгд 51

94.1 хувийн саналаар хувийн саналаар Г.Тунгалагийг Хяналтын зөвлөлийн гишүүнээр томилох шийдвэр гарч байна.

Гаравдэмбэрэлийн Хэрлэнг Хяналтын зөвлөлийн гишүүнээр томилъё гэсэн санал хураалт явуулъя.

Зөвшөөрсөн 50

Татгалзсан 1

Бүгд 51

98.0 хувийн саналаар Г.Хэрлэнг Хяналтын зөвлөлийн гишүүнээр томилох шийдвэр гарч байна.

Санхүүгийн зохицуулах хорооны болон Хяналтын зөвлөлийн дарга гишүүдийг томилох тухай тогтоолын төсөл та бүхэнд тарсан байгаа. Энэ тогтоолын төслийг бүхэлд нь баталъя гэсэн санал хураалт явуулъя.

Зөвшөөрсөн 51

Татгалзсан 0

Бүгд 51

100.0 хувийн саналаар тогтоол батлагдаж байна. 

Гишүүдэд өөр санал байхгүй бол Редакци сонссон гэж ойлгох уу. Ингэж ойлголоо. Одоо энэ зохицуулах хороо, хяналтын хороо байгуулагдаж байгаатай холбогдуулаад Yнэт цаасны хорооны дарга, гишүүдийг чөлөөлөх тогтоолын төсөл та бүхэнд тараасан байгаа. Энэ тогтоолыг баталъя гэсэн санал хураалт явуулъя. 

Зөвшөөрсөн 46

Татгалзсан 5

Бүгд 51

90.2 хувийн саналаар Yнэт цаасны хорооны дарга, гишүүдийг чөлөөлөх тогтоол батлагдаж байна. Энэ тогтоолын редакцийг сонссон гэж ойлгох уу. Ингээд Санхүүгийн зохицуулах хорооны дарга, гишүүдээ мөн хяналтын зөвлөлийн дарга гишүүдээр томилогдсон та бүхэнд ажлын амжилт хүсье. Монголын төрд цоо шинэ бүтэц бий болж байна. Ажлаа маш сайн хийгээрэй. Саяын гишүүдийн хэлсэн асуусан асуулт, хэлсэн үгийн цаана дандаа ажлаа сайн хийгээрэй гэсэн ийм захиалга байсан. Тавьж байгаа гол нөхцөл бол хоорондоо талцаж янз бүрийн улс төрийн шинжтэй үйл ажиллагаа явуулах, ямар нэгэн үзэгдэл гарч болохгүй гэдгийг хатуу анхааруулсан. Энийг дор бүрнээ бодож ажлаа хийх хэрэгтэй. Даргын саналыг оруулахдаа би Мөнх-Оргил гишүүний ярьдаг саналыг харгалзаж гадны ажил, амьдралыг судлах шаардлага байгаа учраас хэлний бэлтгэлтэй, мөн Монголбанкинд хяналтын чиглэлээр ажиллаж байсан, харьцангуй ирээдүй рүү тэмүүлж ажиллах шаардлагатай ийм хүнийг санал болгосон юм. Бадрааг гэдгийг хэлье. Ингээд та бүхэн энэ Улсын Их Хурлаас өгч байгаа итгэлийг дааж ажлаа сайн хийгээрэй. Цэгцлэх, ярих, сайжруулах ажил та бүхний хариуцаж байгаа энэ шинэ салбарт байгаа шүү гэдгийг зориуд хэлье. Та бүхэнд ажлын амжилт хүсье. Баярлалаа.

Өнөөдрийн чуулган өндөрлөж байгааг мэдэгдье. Байнгын хороодын хурал байгаа. Гишүүд хуралдаанд идэвхтэй оролцоорой.


СОРОНЗОН ХАЛЬСНААС БУУЛГАСАН:


Хуралдааны нарийн


бичгийн дарга





Ц.НАРАНТУЯА


